
Улсын Их Хурлын 2005 оны намрын ээлжит чуулганы 12 дугаар сарын 15-ны өдөр /Пүрэв гариг/-ийн хуралдаан 9 цаг 30 минутад эхлэв.


Хуралдааныг Улсын Их Хурлын дарга Ц.Нямдорж нээж, ирц, хэлэлцэх асуудлыг танилцуулав.  


Нэгдсэн хуралдаанд ирвэл зохих 76 гишүүнээс 46 гишүүн ирж, 60.5 хувийн ирцтэй байв. Үүнд:


Чөлөөтэй: Р.Бадамдамдин, А.Бакей, Ц.Батаа, Б.Батбаатар, Сүх.Батболд, Э.Бат-Yүл, Ц.Баярсайхан, С.Ламбаа, Р.Нямсүрэн, Ч.Раднаа

Өвчтэй: Л.Гансүх, Д.Идэвхтэн, Ц.Мөнх-Оргил, Л.Одончимэд, Д.Одхүү, Ц.Цэнгэл, Р.Эрдэнэбүрэн

Тасалсан: Р.Амаржаргал, Н.Батбаяр, Т.Ганди, Д.Ганхуяг, Ц.Жаргал, Б.Жаргалсайхан, Г.Занданшатар, М.Зоригт, С.Оюун, М.Сономпил, Д.Тэрбишдагва, Ч.Улаан, М.Энхболд


Нэг.Хөдөлгөөнт тоног төхөөрөмжийн олон улсын баталгаат эрхийн тухай конвенцид нэгдэн орох, Агаарын хөлгийн тоног төхөөрөмжид тусгайлан хамаарах протоколыг соёрхон батлах тухай хуулийн төсөл /хэлэлцэх эсэх/

Энэ асуудлыг хэлэлцэхэд Зам тээвэр, аялал жуулчлалын яамны тээврийн газрын бодлого, зохицуулалтын газрын дарга Н.Нямдаваа, тус яамны мэргэжилтэн Ц.Мөнхтуяа, Иргэний нисэхийн ерөнхий газрын дарга М.Дагва,  УИХ-ын Тамгын газрын хуулийн зөвлөх О.Баяраа, Аюулгүй байдал, гадаад бодлогын байнгын хорооны референт М.Элбэгдорж нарын бүрэлдэхүүнтэй ажлын хэсэг байлцав.


Уг асуудлын талаарх төсөл санаачлагчийн илтгэлийг Зам тээвэр, аялал жуулчлалын сайд Г.Батхүү  танилцуулав.


Танилцуулгатай холбогдуулан Улсын Их Хурлын гишүүн Б.Мөнхтуяа, Ч.Авдай нарын асуусан асуултад Зам тээвэр, аялал жуулчлалын сайд Г.Батхүү, ажлын хэсгээс М.Дагва нар хариулт өгөв.


Хуулийн төслийн талаарх Аюулгүй байдал, гадаад бодлогын байнгын хорооны дүгнэлтийг УИХ-ын гишүүн Г.Адъяа танилцуулав.

Ц.Нямдорж:
-Хөдөлгөөнт тоног төхөөрөмжийн олон улсын баталгаат эрхийн тухай конвенцид нэгдэн орох хуулийн төслийг хэлэлцье гэсэн саналыг дэмжье.

Зөвшөөрсөн 40

Татгалзсан 1

Бүгд 41

97.6 хувийн саналаар энэ хуулийн төслийг хэлэлцэх нь зүйтэй гэж үзлээ.

Хөдөлгөөнт тоног төхөөрөмжийн олон улсын баталгаат эрхийн тухай конвенцийн агаарын хөлгийн тоног төхөөрөмжид тусгайлан хамаарах протоколыг соёрхон батлах тухай хуулийн төслийг хэлэлцье гэсэн саналыг дэмжье. 

Зөвшөөрсөн 40

Татгалзсан 1

Бүгд 41

97.6 хувийн саналаар энэ хуулийн төслийг хэлэлцэх нь зүйтэй гэж үзлээ.

Хуулийн төслүүдийг анхны хэлэлцүүлгээр нь батлах Байнгын хорооны горимын саналыг дэмжье.

Зөвшөөрсөн 40

Татгалзсан 1

Бүгд 41

97.6 хувийн саналаар анхны хэлэлцүүлгээр батлах Байнгын хорооны санал дэмжигдлээ. 

Хөдөлгөөнт тоног төхөөрөмжийн олон улсын баталгаат эрхийн тухай конвенцид нэгдэн орох тухай хуулийг бүхэлд нь батлая.

Зөвшөөрсөн 40

Татгалзсан 0

Бүгд 40

100.0 хувийн саналаар хууль батлагдлаа. 

Хөдөлгөөнт тоног төхөөрөмжийн олон улсын баталгаат эрхийн тухай конвенцийн агаарын хөлгийн тоног төхөөрөмжид тусгайлан хамаарах протоколыг соёрхон батлах тухай хуулийг батлая.

Зөвшөөрсөн 39

Татгалзсан 1

Бүгд 40

97.5 хувийн саналаар хууль батлагдлаа.

Энэ асуудлыг 10.00 цагт хэлэлцэж дуусав.

Хоёр.Боловсролын тухай, Бага, дунд боловсролын тухай, Дээд боловсролын тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх/


Энэ асуудлыг хэлэлцэхэд Боловсрол, соёл, шинжлэх ухааны сайд П.Цагаан, тус яамны төрийн нарийн бичгийн дарга Б.Мишигжав, газрын дарга Э.Бат-Эрдэнэ, УИХ-ын Тамгын газрын хуулийн зөвлөх Д.Одсүрэн, Боловсрол, соёл, шинжлэх ухааны байнгын хорооны референт Д.Наранцэцэг нарын бүрэлдэхүүнтэй ажлын хэсэг байлцав.


Уг асуудлын талаарх төсөл санаачлагчийн илтгэлийг Боловсрол, соёл, шинжлэх ухааны сайд П.Цагаан  танилцуулав.


Танилцуулгатай холбогдуулан Улсын Их Хурлын гишүүн Ц.Дамиран, Г.Адъяа, Д.Арвин, З.Энхболд, Д.Туяа, Б.Мөнхтуяа, Б.Бат-Эрдэнэ, С.Отгонбаяр нарын асуусан асуултад ажлын хэсгээс П.Цагаан, Б.Мишигжав, Э.Бат-Эрдэнэ нар хариулт өгөв.


Хуулийн төслийн талаарх Боловсрол, соёл, шинжлэх ухааны байнгын хорооны дүгнэлтийг УИХ-ын гишүүн А.Цанжид танилцуулав.


Байнгын хорооны дүгнэлттэй холбогдуулан УИХ-ын гишүүн Д.Одбаяр, Р.Раш нарын асуусан асуултад Байнгын хорооны дарга Б.Эрдэнэсүрэн, ажлын хэсгээс Б.Мишигжав, Э.Бат-Эрдэнэ нар хариулт өгөв.

Ц.Нямдорж:
-Боловсролын тухай хуульд нэмэлт, өөрчлөлт оруулах тухай хуулийн төслийг хэлэлцье гэсэн саналыг дэмжье.


Зөвшөөрсөн 29


Татгалзсан 12


Бүгд 41


70.7 хувийн саналаар хэлэлцэх нь зүйтэй гэж үзлээ.


Бага, дунд боловсролын тухай хуульд нэмэлт, өөрчлөлт оруулах тухай хуулийн төслийг хэлэлцье гэсэн саналыг дэмжье.

Зөвшөөрсөн 30


Татгалзсан 12


Бүгд 42


71.4 хувийн саналаар хэлэлцэх нь зүйтэй гэж үзлээ.


Дээд боловсролын тухай хуульд нэмэлт, өөрчлөлт оруулах тухай хуулийн төслийг хэлэлцье гэсэн саналыг дэмжье.

Зөвшөөрсөн 34


Татгалзсан 7


Бүгд 41


82.9 хувийн саналаар хэлэлцэх нь зүйтэй гэж үзлээ.


Уг асуудлыг 12.05 минутад хэлэлцэж дуусав.


Гурав.Аудитын тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх/

Энэ асуудлыг хэлэлцэхэд Сангийн сайд Н.Алтанхуяг, тус яамны хэлтсийн дарга Ж.Yхэртар, УИХ-ын Тамгын газрын хуулийн зөвлөх Д.Одсүрэн, Эдийн засгийн байнгын хорооны референт Д.Отгон нарын бүрэлдэхүүнтэй ажлын хэсэг байлцав.


Уг асуудлын талаарх төсөл санаачлагчийн илтгэлийг Сангийн сайд Н.Алтанхуяг  танилцуулав.


Танилцуулгатай холбогдуулан Улсын Их Хурлын гишүүн Д.Дондог, З.Энхболд нарын асуусан асуултад ажлын хэсгээс Ж.Yхэртар хариулт өгөв.


Хуулийн төслийн талаарх Төсвийн болон Эдийн засгийн байнгын хорооны дүгнэлтийг УИХ-ын гишүүн Ц.Сүхбаатар танилцуулав.

Ц.Нямдорж:
-Аудитын тухай хуульд нэмэлт, өөрчлөлт оруулах тухай хуулийн төслийг хэлэлцье гэсэн саналыг дэмжье.


Зөвшөөрсөн 32


Татгалзсан 9


Бүгд 41


78.0 хувийн саналаар хэлэлцэх нь зүйтэй гэж үзлээ.


Уг асуудлыг 12 цаг 20 минутад хэлэлцэж дуусав.


Дөрөв.Мөнгөн тэмдэгтийн загвар батлах тухай УИХ-ын тогтоолын төсөл /хэлэлцэх эсэх/


Энэ асуудлыг хэлэлцэхэд Монголбанкны ерөнхийлөгч О.Чулуунбат, УИХ-ын Тамгын газрын хуулийн зөвлөх О.Баяраа, Эдийн засгийн байнгын хорооны референт Д.Отгон нарын бүрэлдэхүүнтэй ажлын хэсэг байлцав.


Уг асуудлын талаарх төсөл санаачлагчийн илтгэлийг Монголбанкны ерөнхийлөгч О.Чулуунбат  танилцуулав.


Танилцуулгатай холбогдуулан Улсын Их Хурлын гишүүн Р.Гончигдорж, С.Отгонбаяр, З.Энхболд, Л.Гүндалай нарын асуусан асуултад ажлын хэсгээс О.Чулуунбат хариулт өгөв.


Тогтоолын төслийн талаарх Эдийн засгийн байнгын хорооны дүгнэлтийг УИХ-ын гишүүн Ч.Авдай танилцуулав.

Ц.Нямдорж:
-Мөнгөн тэмдэгтийн загвар батлах тухай УИХ-ын тогтоолын төслийг хэлэлцье гэсэн саналыг дэмжье.

Зөвшөөрсөн 34


Татгалзсан 8


Бүгд 42


81.0 хувийн саналаар хэлэлцэх нь зүйтэй гэж үзлээ.


10.00-10.05 цагт УИХ-ын 60-р тойргийн Налайх, Багануур дүүргүүдийн төрийн албан хаагчид, сонгогчдын төлөөлөгч, 11.00-11.05 цагт Хан-Уул дүүргийн 5, 6, 7-р хорооны иргэд УИХ-ын чуулганы нэгдсэн хуралдааны үйл ажиллагаатай танилцав.


Энэ өдрийн хуралдаан 12 цаг 50 минутад өндөрлөв.

ТАНИЛЦСАН:

ТАМГЫН ГАЗРЫН ЕРӨНХИЙ НАРИЙН БИЧГИЙН ДАРГА Н.ЛУВСАНЖАВ
ТОВЧ ТЭМДЭГЛЭЛ ХӨТӨЛСӨН:


Хуралдааны нарийн бичгийн дарга Ц.НАРАНТУЯА

УЛСЫН ИХ ХУРЛЫН 2005 ОНЫ НАМРЫН ЭЭЛЖИТ ЧУУЛГАНЫ 12 ДУГААР САРЫН 15-НЫ ӨДӨР /ПYРЭВ ГАРИГ/-ИЙН НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ц.Нямдорж:
-Эх орон намын дарга энэ намрын чуулганы хугацаанд 3 дахь удаагаа хуралдаа ирж байна, баяр хүргэе. Намын дарга нар хуралдаа ирье. Намын дарга нарын хариуцлага гишүүдийнхээсээ илүү байх ёстой. Намын хариуцлага дамжсан төрийн хариуцлагыг өөр дээрээ үүрч яваа улс. Энэ хурал чуулганы ажилд дэндүү хариуцлагатай хандах ёстой шүү. Би зориуд намын дарга нарын нэрийг хэлж дуудаад байгаа юм. Цөөнх ч бай, олонхи ч бай төрийн хэрэгт хариуцлагатай байх ёстой шүү. Хааяа энд орж ирж том том юм ярьчихаад дураараа алга болчихдог Жаргалсайханаас эхлээд. Ийм явдал байж таарахгүй. Эрдэнэбат гишүүн хэтэрхий их хурал тасалж байна шүү. Хаашаа явж байгаагаа ч хэлэхгүй байна шүү. Уг нь хуулиар Их Хурлын даргаар захирамж гаргуулаад хаанаас ямар зардлаар явах гэж байгаагаа мэдэгдээд явдаг журамтай, хуультай. Энэ хуулийг сахих хэрэгтэй. Ер нь гишүүдийн ёс зүйн асуудлаар их сайн чанд барьж ажиллахгүй бол энэ парламент чиглэсэн шүүмжлэл тасрахгүй нь байна шүү. Зорилготойгоор явуулж байгаа шүүмжлэл ч байна, бид нарын замбараагүй байдлаас болж байгаа шүүмжлэл ч байна, энэ шүүмжлэлээс зайлсхийж, ажил төрлөө сайн хийхийн тулд намын дарга нар намынхаа хамт олныг сайн зохион байгуулж төрийн хэрэгт хариуцлагатай хандаж ажиллаачээ.

Өнөөдрийн хуралдаанаар 12-р сарын 15-ны өдөр дараахь хэдэн асуудал хэлэлцэхээр төлөвлөсөн байна. Хөдөлгөөнт тоног төхөөрөмжийн олон улсын баталгаат эрхийн тухай конвенцид нэгдэн орох тухай, Агаарын хөлгийн тоног төхөөрөмжид тусгайлан хамаарах протоколыг соёрхон батлах тухай хуулийн төсөл хэлэлцэх эсэх
Боловсролын тухай, бага дунд боловсролын тухай, дээд боловсролын тухай хуульд нэмэлт, өөрчлөлт оруулах тухай хуулийн төсөл байна. Хэлэлцэх эсэх асуудал

Аудитын тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх
Мөнгөн тэмдэгтийн загвар батлах тухай УИХ-ын тогтоолын төсөл хэлэлцэх эсэх асуудал. Ийм хэдэн асуудал төлөвлөчихөөд байна. Уг нь энэ 7 хоногт татварын багц хуулиудын хэлэлцүүлэг, сонгуулийн тухай хуулийн хэлэлцүүлгийг хэлэлцээд сонгуулийн хуулийг дуусгаад татварын хуулийн 1-р хэлэлцүүлгийг хийе гэсэн бодолтой ажлаа төлөвлөж байсан, болсонгүй харамсалтай нь. 

Ирэх долоо хоногт татварын хуулийн 1-р хэлэлцүүлгийг хийхээр тооцож бүх юмаа зохион байгуулах хэрэгтэй. Намууд сонгуулийн хуулийн тогтолцооныхоо асуудлыг өнөөдөр болж өгвөл эцэслэн тохироод Их Хурлаар хэлэлцүүлэх бэлтгэлийг хангах шаардлагатай. Ийм хэдэн асуудал байгаа. Нэмж олон асуудлууд орж ирсэн гэдгийг хэлье.

Н.Баяртсайхан:
-Өчигдөр Эдийн засгийн болон Төсвийн байнгын хороо хуралдаж аудитын тухай хуульд нэмэлт, өөрчлөлт оруулах тухай хуулийн төслийн хэлэлцэх эсэхийг шийдвэрлэсэн юм. Энэ үед манай Их Хурлын зарим гишүүд нэг асуудал тавьсан, тэр юу гэвэл 2005 оны 6 сард УИХ-д өргөн барьсан Их Хурлын гишүүн Баяртсайхан, Дэмбэрэл, Ламбаа нарын хамтран өргөн барьсан төрийн аудитын тухай хуулинд өөрчлөлт оруулах, төсвийн байгууллагын удирдлага, санхүүжилтийн тухай хуульд нэмэлт, өөрчлөлт оруулах, компанийн тухай хуульд өөрчлөлт оруулах, аудитын тухай хуульд өөрчлөлт оруулах гэх мэтчилэн нэр бүхий хэдэн хуулийн төслийг хамт хэлэлцэх нь зүйтэй гэж шийдвэрлэсэн. Энэ тухай Эдийн засгийн байнгын хорооны дүгнэлтэнд ч гэсэн орсон байна.

Нэгэнт өчигдөр байнгын хороо ингэж шийдвэрлэсэн учраас би өргөн барьсан хуулийн төслийн талаарх илтгэлээ уншихаар бэлдээд ирсэн байгаа. Гэтэл өнөөдрийн хэлэлцэх хэргийн төлөвлөгөөнд тэр тухай тусаагүй байна. Энэ уг нь хамт хэлэлцэгдэхээр өчигдөр шийдвэрлэгдсэн юм байгаа. Энэ Тамгын газрын хариуцах ёстой асуудал.

Ц.Нямдорж:
-Хоёр төслийг хоёулангий нь хамт хэлэлцэх юмуу?

Н.Баяртсайхан:
-Бүгдийг нь хамт хэлэлцэх юм. Нэгтгэж хамтарч хэлэлцье гэж өчигдөр шийдвэрлэсэн.

Ц.Нямдорж:
-Хэлэлцэх эсэхийг нь тогтчихоод тэрний дараа хэлэлцүүлгийн явцад нэгтгэе гэж ярих гэж байгаа юмуу?

Н.Баяртсайхан:
-Тийм.

Ц.Нямдорж:
-Аудитын хуулийн өөрчлөлтийн талаар хоёр хүн илтгэл тавьж, асуулт хариулт ярих нь байна шүү дээ.

Ц.Дамиран:
-Өчигдөр Эдийн засаг, Төсвийн байнгын хороо хамтарч хуралдаад нэр бүхий гишүүдийн өргөн барьсан хуультай хамт хэлэлцүүлье гэж санал гаргасан юм. Тэрнийг нь зөвшөөрсөн юм. Нэр бүхий гишүүдийн хувьд Төсвийн байнгын хороон дээр цохигдоод тэнд хэлэлцэлгүйгээр хойшлогдсон юм байна лээ. Одоо Засгийн газраас өргөн барьсан хуулийг Эдийн засгийн байнгын хороо, Төсвийн байнгын хороо хамтран хэлэлцэхээр төлөвлөгөөнд орсон юм. Өчигдөр гишүүд хамтран хэлэлцүүлье гээд энэ хоёр хуулийг хоёулангий нь хамтран хэлэлцүүлье гэсэн ийм өгүүлбэр оруулсан чинь Тамгын газрынхан санал гаргасан болохоос биш 3 гишүүний өргөн барьсан хуулийн хэлэлцүүлэг явуулаагүй. Тийм учраас энэ 3 гишүүний өргөн барьсан хуулийг хэлэлцэх эсэхийг нь шийдчихээд 1-р хэлэлцүүлгээ хамтарч хийх юмаа, хуулиараа тийм байгаа гээд миний бичсэнийг хасчихсан юм.

Ц.Нямдорж:
-Байнгын хороогоороо хэлэлцээд зарчим дээрээ санал хураагаад хамтруулаад хэлэлцье гэсэн бол санал хураахгүй гэсэн асуудал байхгүй биз дээ. Тэр чинь конценсусаар хамтруулаад хэлэлцье гэж тогтсон юм байгаа биз дээ. За тэгвэл энийг оруулъя. Тамгын газрын удирдлагыг хайж оруулж ир энд. Юм будилуулж хаячихаад өөрсдөө алга болчихдог ямар учиртай юм бэ?

Эхний асуудлаа хэлэлцье. Хөдөлгөөнт тоног төхөөрөмж, олон улсын баталгаат эрхийн тухай конвенцид нэгдэн орох тухай, Агаарын хөлгийн тоног төхөөрөмжид тусгайлан хамаарах протоколыг соёрхон батлах тухай хуулийн төслийг хэлэлцье. Танилцуулгыг Батхүү сайд хийнэ.

Г.Батхүү:
-Улсын Их Хурлын дарга, эрхэм гишүүд ээ,

Агаарын хөлөг нисэх тоног төхөөрөмжийг түрээсээр болон худалдан авч ашиглах эрх зүйн зохицуулалтыг хялбаршуулах, олон улсын эрх зүйн зохицуулалтыг тодорхой болгох зорилгоор 2001 онд Өмнөд Африкийн бүгд найрамдах улсын Кейптаун хотноо хөдөлгөөнт тоног төхөөрөмжийн олон улсын баталгаат эрхийн тухай конвенц болон агаарын хөлөгт тусгайлан хамаарах протоколыг баталсан байна.

Конвенцийн зорилго нь өндөр өртөг бүхий хөдөлгөөнт тоног төхөөрөмжийг худалдан авах, түрээслэх, санхүүжилтийн асуудлыг хялбаршуулж үр дүнтэй ашиглах нөхцлийг бүрдүүлэхэд оршино. Өндөр өртөг бүхий объект нь нэгдүгээрт, агаарын хөлгийн хөдөлгүүр ба нисдэг тэрэг, хоёрдугаарт, төмөр замын хөдөлгөөнт бүрэлдэхүүн хэсэг, гуравдугаарт, сансрын хөлгийн эд анги. 

Конвенциор баталгаат эрхийн дарааллыг тогтоох, эрхийн давуу байдлыг баталгаажуулах зорилгоор олон улсын бүртгэлийг бий болгосон юм. Түрээсийн хөрөнгөөр баталгаажуулж, тухайн хөрөнгөд хамаарах эрхийн хэм хэмжээг тогтоосноор түрээслүүлэх, зээлээр худалдан авахад хамгаалалтын шимтгэл болон санхүүгийн баталгаа, урьдчилгаа болон түрээсийн төлбөрийг багасгах боломж олгож байгаа юм. 

Протокол нь агаарын хөлгийг түрээсээр болон худалдан авах зохицуулалтыг хялбаршуулах тусгай зарчмыг тусгасан бичиг баримт болно. Агаарын хөлгийн парк шинэчлэлтийг эдийн засгийн үр ашигтайгаар шийдвэрлэх эрх зүй, эдийн засгийн хүндрэлийг арилгаж, санхүүжилтийн тодорхой хөнгөлөлттэй нөхцлийг бүрдүүлэх ач холбогдолтой гэж үзэж хөдөлгөөнт тоног төхөөрөмжийг олон улсын баталгаат эрхийн тухай конвенцид нэгдэн орох, агаарын хөлөгт тусгайлан хамаарах протоколыг соёрхон батлах тухай хуулиудын төслийг боловсруулсан юм.

Энэхүү асуудлыг Засгийн газрын 2005 оны 9-р сарын 14-ний өдрийн хуралдаанаар хэлэлцэн дэмжиж 10-р сарын 12-ны өдөр УИХ-ын Аюулгүй байдал, гадаад бодлогын байнгын хорооны хурлаар урьдчилан хэлэлцүүлсэн билээ. Засгийн газрын 11-р сарын 9-ний өдрийн хуралдаанаар хөдөлгөөнт тоног төхөөрөмжийн олон улсын баталгаат эрхийн тухай конвенцид нэгдэн орох тухай, агаарын хөлөгт тусгайлан хамаарах протоколыг соёрхон батлах тухай асуудлыг хэлэлцэн дэмжээд УИХ-ын холбогдох байнгын хороогоор хэлэлцүүлэн УИХ-д өргөн барьж байна. 

Эдгээр хуулиудын төслийг УИХ-аар хэлэлцэн соёрхон баталж өгөхийг хүсч байна. Анхаарал тавьсан явдалд баярлалаа.

Ц.Нямдорж:
-Илтгэлтэй холбогдуулж асуулт асуух гишүүд байвал нэрсээ өгье.

Б.Мөнхтуяа:
-Энэ хууль батлагдсанаар Монгол улсын эдийн засагт ямар ач холбогдолтой байх вэ?

Хоёрдугаарт, өнөөдрийн сонин дээрээс уншлаа, Монгол улсад онгоц үйлдвэрлэх нь гэж. Энэ баяртай мэдээг уншлаа. Гэхдээ ийм нөхцөл байдал нь монгол улсад бүрдсэн юмуу? Энэ мэдээлэл үнэн үү? 

Ц.Нямдорж:
-Ажлын хэсгийг танилцуулъя. Нямдаваа-Зам тээвэр, аялал жуулчлалын яамны тээврийн газрын бодлого зохицуулалтын газрын дарга, Дагва-Иргэний нисэхийн ерөнхий газрын дарга, Мөнхтуяа-мөн яамны тээврийн газрын бодлого зохицуулалтын газрын мэргэжилтэн гэсэн ийм хүмүүс хуралдаанд оролцож байна.

М.Дагва:
-Урьд өмнө онгоц түрээслэх, санхүүгийн түрээсээр ч, нойтон түрээсээр ч гэсэн ийм нөхцөлд Засгийн газрын баталгаа, урьдчилсан төлбөр, янз бүрийн хураамжууд, аюулгүй байдлын хураамж гэдэг ч юмуу, төлбөрийн ийм олон төрлийн юм нэхдэг байсан. Энэ конвенцид элссэнээр энэ асуудлыг нэлээн хялбаршуулж байгаа юм. Засгийн газрын баталгаа гэж нэхэгдэхгүй, урьдчилгаа төлбөр гэж нэхэгдэхгүй байх жишээтэй. Төлбөрийн аюулгүй байдлын хураамж гэж юм нэхэгдэхгүй иймэрхүү байдлаар хэмнэлт гарах нь нэлээн ойлгомжтой. 

Тэрнээс гадна экзим банк юмуу, бусад улсуудын Засгийн газрын банкуудаар дамжуулж онгоцыг санхүүжүүлэхэд нэлээн хялбар болж байгаа юм. Бусад улсуудын жишгээр жишээ нь, Панам, Этиоп, Пакистан зэрэг улсууд 14 агаарын хөлөг, 4 хөдөлгүүр энэ журмаар худалдаж авахад 10-аад сая доллар хэмнэсэн гэсэн ийм тооцоо байдаг юм байна лээ.

Г.Батхүү:
-Нэгэнт төлбөр нь баталгаатай, нэгэнт энэ конвенциор бүх зүйлийг баталгаажуулаад өгчихөж байгаа учраас бизнес хийхэд нэгдүгээрт, онгоцыг олоход хялбар болж, ямар нэгэн эрсдэл багатай болж байгаа. Нөгөө талаас эрсдэл багатай учраас түрээсийн төлбөр багасах боломжтой, баталгаатай төлбөртэй, эрсдлийн баталгаа найдвартай учраас түрээсээ бага түрээсээр өгөх тийм боломж бүрдэж байгаа.

Хоёрдахь асуудал, сая Мөнхтуяа гишүүний асууснаар яг Монголд онгоц үйлдвэрлэх гэж байгаа талаар надад болон манай яаманд албан ёсоор мэдэгдсэн зүйл байхгүй. Өнөөдрийн сонинг уншиж амжаагүй явж байна. Албан ёсоор мэдэгдсэн, ярьсан тохирсон зүйл байхгүй байгаа.

Ч.Авдай:
-Мөнхтуяагийн асуулттай үндсэндээ давхцаж байна. Гэхдээ манайх хэд хэдэн онгоц түрээсэлж байна шүү дээ, 310, өөр ямар  ч онгоц билээ. Бид ингэж ойлгож байна. Энэ конвенцид нэгдэн орсноор түрээслэлттэй холбоотой төлбөр багасах юмаа гэж миний ойлгож байгаа зөв байна уу?

Тэрнийг мэдэж байсан юм бол анх түрээслэх үедээ яагаад орж болоогүй юм бэ? заавал тэрнийг хүлээж, төлж байх шаардлага байсан юмуу?

Хоёрдугаарт, агаарын хөлгөөс гадна хөдөлгөөнт өндөр үнэтэй тоног төхөөрөмж гэдэгт чинь агаарын хөлөг, сансрын хөлөг эд нараас гадна уулын чиглэлийн том машин техник бас ордог ёс байна уу, үгүй юу? Тэрнийг асуух гэсэн юм.

Г.Батхүү:
-Хэлэлцээр өөрөө өнгөрсөн оноос эхэлж хүчин төгөлдөр үйлчилж эхэлсэн. Тийм учраас урд нь манайх элсэж  орох боломж байгаагүй. 

Тоног төхөөрөмжийн хувьд одоо агаарын хөлгөөс эхэлж байгаа, цаашдаа төмөр зам, усан онгоц гээд цаашдаа энэ конвенцид олон нэр төрлүүд нэмэгдээд явах тийм чиглэлүүд нь байж байгаа. Гэхдээ албан ёсоор энэ зүйлүүд нь агаарын хөлөг шиг хэрэгжиж эхлээгүй байгаа. Ер нь ийм ийм объектуудыг цаашид хамруулна гэсэн чиглэлүүд нь гарчихсан байж байгаа. Одоогийн түрээсэлж байгаа онгоцнуудад нэгэнт гэрээ хийгдэж явж байгаа учраас үйлчлэхгүй. Өнөөдөр монголын төрийн өмчийн иргэний агаарын МИАТ компанид байгаа онгоц гэхэд 2008 онд Аэробус-310 маркийн онгоцны түрээс дуусна, 2010 онд Боинг 37800-гийн түрээс дуусна, энэ онгоцнуудыг үргэлжлүүлж цаашид бид дараа нь онгоц худалдаж авах, түрээслэх энэ бүх үйл явцад энэ конвенцид нэгдэн орсноороо түрүүний Дагва даргын ярьсанчлан, Мөнхтуяа, Авдай гишүүдийн асуусан энэ эдийн засгийн сайн үр дагаварууд бий болно.

Хамгийн том нь гэхэд аливаа нэг онгоцыг түрээсэлж авахад 2 сараас доошгүй хугацааны түрээсийн мөнгийг урьдчилж төлөхийг шаарддаг. Энэ конвенцид нэгдэн орсноороо наад зах нь энэ асуудлаас хөнгөлөлттэй авч урьдчилж түрээсийн мөнгө төлөхгүй, сар бүрийн эхэнд төлж явах ийм нөхцлийг бүрдүүлж байгаа.

Ч.Авдай:
-Түрээс багасаад нисэхийн орлого нэмэгдэх нь ээ. Энэнтэйгээ уялдуулаад жижиг онгоц түрээслээд хуучин нисч байсан Ховдын Булган, Увсын Баруунтуруун ч гэдэг юмуу ийм сумууд руу нисэх боломж байх уу? 7 хоногт нэг удаа нисч байсан шүү дээ. Засгийн газрын 2006 оны чиглэлд байж байгаа шүү дээ. Тэрнийг хэзээ эхлэх гэж байгаа юм бэ? бэлэн буудлууд нь байж байна, суудаг улсууд нь байж байна, жишээлбэл, Баруунтуруун гэхэд өвчтэй зовлонтой улсууд яаралтай явахад 300 гаруй км газар туулж байж аймаг дээр юмуу, эсвэл Завханд ирж онгоцонд сууж байна шүү дээ. Энийг учир явдлыг нь олох бололцоо байх уу?

М.Дагва:
-Ховдын Булганд одоо нисч байгаа. Давтамж нь бага байгаа, 7 хоногт нэг удаа нисч байгаа. Ер нь баруун талын холын аймгуудын нислэгийн тоог нэмэгдүүлэх чиглэлээр бид нар гол нь арга хэмжээ авч байгаа. Хувийн хэвшлийн авиакомпаниуд орж ирж ажиллаж байгаа, зарим нь орж ирж ажиллахаар бэлдэж байгаа, хүлээж байгаа нэг л зүйл байгаа, энэ бол тарифын л асуудал байгаа. Өнөөдөр төрийн өмчийн компани гадаадын нислэгээс олж байгаа ашгаасаа дотоодын нислэгийн алдагдлаа нөхөх зарчмаар одоогийн байгаа тариф нь бодит үнээсээ доогуур хямд тарифаар нисч байгаа, энэ нь хувийн авиакомпаниуд бий болж, цаашдаа үйл ажиллагаагаа эрчимтэй явуулах, хөрөнгө оруулалт хийхэд нь саад учруулж байгаа нэг ийм зүйл байгаа.

Тийм учраас бид нар дотоодын нислэгийн авиакомпанийг Засгийн газрын тогтоолоор МИАТ агросервис гэж АН-2 онгоцоор дагнасан байсан энэ паркийг тусад нь гаргасан. Энэ авиакомпанийг дотоодын нислэг үйлддэг, хувийн авиакомпаниудтай гарааны нөхцөл болон эдийн засгийн орчин нь ижил түвшинд өрсөлдөх боломжтой байх ийм авиакомпани болгож ажиллуулахаар бэлдэж байгаа. Одоо бид нар байгаа АН-2 онгоцнуудаа тухайлбал, ашиглах боломжтой онгоцнуудаа тухайлбал, ашиглах боломжтой онгоцнуудынхаа хоёрыг их засвар хийхээр тохиролцоод байж байгаа. Цаашдаа 5-8 онгоцыг их засвар хийгээд саяны Авдай гуайн ярьсанчлан төвлөрсөн томоохон төвийн бүсүүд дээр том онгоцоор буух боломжийг бүрдүүлж, буулт суултын зурвасыг хатуу хучилттай болгоод тэндээсээ ойрын аймгууд руу жижиг оврын онгоц зөвхөн АН-2-оор биш тийм типийн онгоцуудаар зорчигчдоо тээвэрлэдэг тийм тээвэрлэлтийн горим руу оруулъя гэсэн тийм бодлогыг бид явуулж байгаа.

Холоос жижиг онгоцоор тээвэрлэнэ гэдэг бол тээвэрлэж очсон газраасаа их хэмжээний шатахууныг заавал буцах шатахуунаа авдаг учраас тэр шатахууныг тээвэрлэж байгаа өртөг нь жишээ нь, баруун бүсийн аймгуудад очихдоо бараг 2 дахин өндөр өртөгтэй болж очиж байгаагаас алдагдал их хүлээж байгаа. Тийм учраас баруун бүсийн холын аймгууд руу Улаанбаатараас авсан шатахуунаараа яваад ирэх алслалттай тийм онгоцоор нислэг үйлдээд тэр бүсийнхээ төвүүдээс тухайн томоохон сумд, аймгийнхаа төвүүд рүү жижиг онгоцоор маневр хийж зөөдөг байя гэсэн ийм бодлого явж байгаа. 

Бид нар нийтдээ 6 аймгийн бүсийн төвийг хатуу хучилттай болгоё гэдэг асуудлыг европын хөгжлийн банкинд асуудал тавиад бас гайгүй сайн явж байгаа. Хэрвээ энэ асуудлуудыг шийдэх юм бол. Одоогийн байдлаар хатуу хучилттай хэд хэдэн аймгууд руу ийм нислэг хийх боломж байна гэж бид үзэж байгаа.

Ч.Авдай:
-Миний асуултын хариулт арай дэлгэрэнгүй болчихлоо. Тосонцэнгэл, Баруунтуруун чиглэлээр хэлснийг үргэлжлэх нь үү, үгүй юу? Миний асуултанд хариулсангүй.

Ц.Нямдорж:
-Конвенцид нэгдэн орох асуудлыг хэлэлцэж байна. Та Баруунтурууны асуудал ярьж байна, жичид нь ярья.

Энэ асуудлаар байнгын хорооны дүгнэлт гарсан байна. Энэ асуудлаар Адъяа гишүүн танилцуулна.

Г.Адъяа:
-УИХ-ын дарга, эрхэм гишүүд ээ,

Монгол Улсын Засгийн газраас 2005 оны 12-р сарын 1-ний өдөр УИХ-д өргөн мэдүүлсэн 2001 оны 11-р сарын 16-ны өдөр ӨАБНУ-ын Кейптаун хотноо гарын үсэг зурсан Хөдөлгөөнт тоног төхөөрөмжийн олон улсын баталгаат эрхийн тухай конвенцийн агаарын хөлгийн тоног төхөөрөмжид тусгайлан хамаарах протоколыг соёрхон батлах тухай болон 2001 оны 11-р сарын 16-ны өдөр ӨАБНУ-ын Кейптаун хотноо гарын үсэг зурсан Хөдөлгөөнт тоног төхөөрөмжийн олон улсын баталгаат эрхийн тухай конвенцид Монгол Улс нэгдэн орсныг соёрхон батлах тухай асуудлыг Аюулгүй байдал, гадаад бодлогын байнгын хороо 2005 оны 12-р сарын 13-ны өдрийн хуралдаанаар хэлэлцээд дараахь санал дүгнэлтийг УИХ-ын чуулганы нэгдсэн хуралдаанд оруулж байна.

Байнгын хорооны хуралдаанд оролцсон гишүүд санал нэгтэйгээр төслийг дэмжиж УИХ-ын чуулганы нэгдсэн хуралдаанаар хэлэлцүүлж анхны хэлэлцүүлгээр соёрхон батлуулах нь зүйтэй гэж үзлээ.

УИХ-ын эрхэм гишүүд ээ,

2001 оны 11-р сарын 16-ны өдөр ӨАБНУ-ын Кейптаун хотноо гарын үсэг зурсан Хөдөлгөөнт тоног төхөөрөмжийн олон улсын баталгаат эрхийн тухай конвенцийн агаарын хөлгийн тоног төхөөрөмжид тусгайлан хамаарах протоколыг соёрхон батлах тухай болон 2001 оны 11-р сарын 16-ны өдөр ӨАБНУ-ын Кейптаун хотноо гарын үсэг зурсан Хөдөлгөөнт тоног төхөөрөмжийн олон улсын баталгаат эрхийн тухай конвенцид Монгол Улс нэгдэн орсныг соёрхон батлах тухай асуудлаар Аюулгүй байдал, гадаад бодлогын байнгын хорооноос гаргасан санал дүгнэлтийг хэлэлцэн шийдвэрлэж өгөхийг та бүхнээс хүсье.Анхаарал тавьсанд баярлалаа.

Ц.Нямдорж:
-Байнгын хорооны дүгнэлттэй холбогдуулаад асуух асуулттай гишүүд байна уу? 

С.Отгонбаяр:
-Байнгын хорооны дүгнэлтээс нэг зүйл тодруулмаар байна. 2001 оны 11-р сарын 16-ны өдөр ӨАБНУ-ын Кейптаун хотод энэ гарын үсгийг зурсан юм байна. Хугацааны хувьд байнгын хороо ямархуу хэлбэрээр авч үзсэн юм бол? 2001 онд зурагдсан байгаа асуудлыг өнөөдөр гаргаж энэ асуудлыг соёрхон батлуулахаар тавьж байгаа асуудлыг тодруулж өгөхгүй юу?

Хоёрдугаарт, энэ гэрээнд нэгдэн орсноороо Монгол улсын нисэх хүчин, Иргэний агаарын тээврийн удирдах газар ч юмуу, энэ салбарт ямар үр дүнтэй ажиллагаануудыг Байнгын хороо хэлэлцэж, нааштай харагдаж байгаа зүйлүүд байна гэж үзсэн юм бол?

Ц.Нямдорж:
-Байнгын хороо асуудал оруулаад гишүүд асуулт асууж байх үед нь Байнгын хорооны дарга нар анхааралтай байх хэрэгтэй шүү дээ. Ийм асуулт асуулаа. Хугацааны хувьд ямар бодолтой байгаа вэ?

Хоёрдугаарт, энэ конвенцид нэгдсэнээр манай улсад ямар ашигтай байх вэ гэсэн асуулт. Энэ талаар байнгын хороо ямар байр суурьтай байгаа вэ гэсэн асуулт байна.

Сайд нарыг байнгын хорооноос гаргадаг шалтгаан нь тэр шүү дээ. Асуудал хариуцсан байнгын хороонд нь оруулдаггүй. Байнгын хороо нь асуудлаа хүлээгээд авчих юм бол байнгын хороо нь өөрөө юмаа тайлбарладаг.

М.Энхсайхан:
-Отгонбаяр гишүүн ээ, би хугацааны хувьд гэдэг нь 2001 онд гарын үсэг зураад одоо яагаад хэлэлцэж байгаа юм бэ гэдэг асуудлыг асуулаа гэж ойлгосон. Энэ хоёрын хооронд хичнээн хугацаа өнгөрөхийг зохицуулсан юм байхгүй шүү дээ. Өмнө нь УИХ-ын байнгын хороон дээр хэлэлцээд гарын үсэг зурахыг нь зөвшөөрөөд тэгээд гарын үсэг нь зурагдчихаад, асуудал нь хэлэлцээд орж ирээд Их Хуралд батлуулахаар орж ирэхэд энэ хоёрын хооронд тийм хугацаа байна гэсэн тийм хууль дүрэм, журмын зохицуулалт байхгүй, яг явдаг процедураараа яваад л ирж байгаа.

С.Отгонбаяр:
-Батлагдчихсан энэ гэрээний араас нь хөөгөөд байгаа асуудал дээр Байнгын хороо ямархуу байдалтай асуудалд хандсан юм бэ гэдгийг л тодруулах гээд байгаа байхгүй юу. 2001 онд батлагдсан юм байна шүү дээ.

М.Энхсайхан:
-2 дахь асуудлын хувьд бид нарын өчигдрийн байнгын хороон дээр ярилцаад ойлгосон юм бол энэ хууль гарснаар агаарын хөдөлгөөнт тоног төхөөрөмжүүдийг түрээслэхэд ямар нэгэн байдлаар Засгийн газар ард талд нь баталгаа болж өгч байгаагаараа эдийн засгийн бололцоонууд нээж өгч байгаа юм байна гэсэн ийм ойлголттой байсан шүү гэдгийг хэлмээр байна.

Г.Батхүү:
-Энэ хэлэлцээр өөрөө 2001 онд гарын үсэг зураад 2004 оноос хүчин төгөлдөр болсон. Манайх одоо хуульчлагдаж нэгдэж орох гэж байгаа тухай л асуудал. Тэрнээс 2001 онд манайх зурчихаад одоо хэлэлцэгдэж байгаа асуудал биш. Гэрээ нь 2001 онд зурагдсан. 2004 оноос гэрээ хүчин төгөлдөр болж эхлэхээр нь Монгол улс энэ конвенцид нэгдэн оръё гэж Их Хурлын хууль гарах гэж байгаа юм.

Ц.Нямдорж:
-Гишүүд асуулт асууж дууслаа. Санал хураалт явуулъя. Тус тусад нь хэлэлцэх эсэхийг нь шийдье. Хөдөлгөөнт тоног төхөөрөмжийн олон улсын баталгаат эрхийн тухай конвенцид нэгдэн орох хуулийн төслийг хэлэлцье гэсэн санал хураалт явуулъя.

Зөвшөөрсөн 40

Татгалзсан 1

Бүгд 41

97.6 хувийн саналаар энэ хуулийн төслийг хэлэлцье гэж үзлээ.

Хөдөлгөөнт тоног төхөөрөмжийн олон улсын баталгаат эрхийн тухай конвенцийн агаарын хөлгийн тоног төхөөрөмжид тусгайлан хамаарах протоколыг соёрхон батлах тухай хуулийн төслийг хэлэлцье гэсэн санал хураалт явуулъя. 

Зөвшөөрсөн 40

Татгалзсан 1

Бүгд 41

97.6 хувийн саналаар энэ хуулийн төслийг хэлэлцье гэж үзлээ.

Байнгын хорооноос энэ хоёр асуудлыг анхны хэлэлцүүлгээр батлая гэсэн горимын санал гаргасан. Тэр саналыг нь дэмжье гэсэн санал хураалт явуулъя.

Зөвшөөрсөн 40

Татгалзсан 1

Бүгд 41

97.6 хувийн саналаар анхны хэлэлцүүлгээр батлая гэсэн байнгын хорооны санал дэмжигдлээ. Энэ тохиолдолд хуулиудаа батлая. Хөдөлгөөнт тоног төхөөрөмжийн олон улсын баталгаат эрхийн тухай конвенцид нэгдэн орох тухай хуулийг бүхэлд нь батлая гэсэн санал хураалт явуулъя.

Зөвшөөрсөн 40

Татгалзсан 0

Бүгд 40

100.0 хувийн саналаар дэмжигдэж байна. 

Хөдөлгөөнт тоног төхөөрөмжийн олон улсын баталгаат эрхийн тухай конвенцийн агаарын хөлгийн тоног төхөөрөмжид тусгайлан хамаарах протоколыг соёрхон батлах тухай хуулийг батлая гэсэн санал хураалт явуулъя.

Зөвшөөрсөн 39

Татгалзсан 1

Бүгд 40

97.5 хувийн саналаар энэ хууль батлагдлаа. Ажлын хэсэгт баярлалаа.

Дараагийн асуудалдаа оръё. Боловсролын тухай, Бага, дунд боловсролын тухай, Дээд боловсролын тухай хуульд нэмэлт, өөрчлөлт оруулах тухай хуулийн төслийг хэлэлцье. Цагаан сайдыг индэрт урьж байна.

П.Цагаан:
-УИХ-ын дарга, эрхэм гишүүд ээ,

Улс орны болон бүс нутаг, дэлхий нийтийн хөгжлийн чиг хандлага, нийгэм, эдийн засгийн хүрээнд гарч буй өөрчлөлтүүдийн хурдац ихээхэн түргэссэн өнөө үед төр нийгмийн харилцааг зохицуулсан эрх зүйн шинэтгэл, тодотголыг байнга хийж байх шаардлага бодит зүйл болж байна. Yүний нэг тусгал нь манай орны хувьд боловсролын хуулиудыг 1991 оноос хойш 3 удаа шинэчлэн, 2 удаа нэмж өөрчлөн баталснаас харагдаж байна. Ингэхдээ 1991 онд боловсролын харилцааг бүхэлд нь зохицуулсан нэг ерөнхий хуулийг Улсын бага хурлаас баталж байсан бол 1995 онд боловсролын талаар төрөөс баримтлах бодлого, боловсролын тухай хууль, бага, дунд боловсролын тухай хууль, дээд боловсролын тухай хууль гэсэн нарийвчилсан зохицуулалттай багц хууль болгон батлан хэрэгжүүлж ирсэн.

УИХ-аас 2002 онд боловсролын тухай багц хуулийг шинэчлэн батлахдаа мэргэжлийн боловсрол, сургалтын тухай хуулийг шинээр нэмж баталсан билээ. Ардчилсан иргэний нийгэм төлөвшин бэхжихийн хэрээр боловсролын харилцаанд оролцогчдын хүрээ тэлж, олон хэлбэр, хэв шинжээр баяжихын хамт хүн амын өсөлт, эрэлт хэрэгцээ, технологийн дэвшил нь нийгмийн үлдэгдэл, үйл явц, түүний дотор боловсролын талаарх бидний мэдлэг, ойлголтыг өргөжүүлэн шинэчилж байна.

Боловсролын хуулиудыг шинэчлэн баталж хэрэгжүүлж эхэлснээс хойшхи хугацаанд Төсвийн байгууллага, удирдлага, санхүүжилтийн тухай хууль, хуулийн этгээдийн тусгай зөвшөөрлийн тухай хууль зэрэг хуулиуд шинээр батлагдаж зарим хуулиудад нэмэлт өөрчлөлт оруулсан нь боловсролын тухай хуулиудад нэмэлт өөрчлөлт оруулах шаардлагыг бий болгож байгаа юм.

Түүнчлэн Монгол улсын Засгийн газрын үйл ажиллагааны хөтөлбөрт боловсролын эрх зүйн шинэчлэлийг гүнзгийрүүлэх зорилт дэвшүүлсэн нь боловсролын тухай, бага дунд боловсролын тухай, дээд боловсролын тухай хуульд нэмэлт, өөрчлөлт оруулах тухай хуулийн төслийг боловсруулах үндэслэл болж байна. Хуулинд нэмэлт, өөрчлөлт оруулснаар боловсролын харилцааны зохицуулалтыг зохистой болгох, боловсролын хэргийг эрхлэхэд зөрчилгүй, эрх зүйн орчин бүрдүүлэх, боловсролын хууль тогтоомжийг амьдралд бүрэн хэрэгжүүлэх, үйлчлэлийг нь сайжруулах таатай нөхцөл бүрдэнэ хэмээн үзэж байна.

Энэ удаад та бүхэнд өргөн барьж байгаа төсөл нь Монгол улсын мянганы хөгжлийн зорилтуудад нийцүүлэн иргэдийн сурч боловсрох эрхийг илүү баталгаатай хангах, боловсролын хэргийг удирдах тогтолцоог иргэний нийгмийн бэхжилт, ардчиллын гүнзгийрүүлэлтэнд тулгуурлан оновчтой болгохын хамт удирдлагын нэгдмэл байдал, сонирхлын бүлгүүдийн оролцоог баталгаажуулах, боловсролын байгууллагын удирдлагыг мэргэжлийн байх баталгааг сайжруулах, зохицуулалтыг шуурхай болгон төр засаг, орон нутаг, байгууллагын эрх мэдлийн хуваарилалтыг тодотгоход чиглэж байна.

Хуулийн төсөлд боловсролын сургалтын байгууллагыг  ашгийн төлөө бус байгууллагынх нь хувьд эрх зүйн орчинг тодорхой болгох, дээд боловсролын сургалтын байгууллагын ангилалыг тогтооход учирч буй зөрчлийг арилгах, боловсролын удирдах ажилтан, багш суралцагчийн ёс зүйн хэм хэмжээг тогтоох, боловсролын байгууллагыг байгуулах, ажиллуулах, хариуцлагыг сайжруулах зэрэг асуудлыг тусгасан болно.

Ардчилсан нийгмийн цөм болсон боловсролын байгууллагын удирдлагын эрх мэдлийг хэрэгжүүлэхэд иргэний нийгмийн оролцоог хангах үүрэгтэй сургуулийн зөвлөл, удирдах зөвлөлтэй холбоотой харилцааг уян хатан зохицуулах, ингэхдээ боловсролын нэгдмэл байдлыг улс орон, бүс нутаг, орон нутгийн түвшинд зохистой хэрэгжүүлэх боломж нөхцлийг бүрдүүлэхээр төсөлд тусгасан өөрчлөлт нь удирдлагын шат дамжлагыг багасгахын хамт бүс нутаг, ижил чиглэлийн сургуулиудын хувьд нэгдмэл бодлого зорилтыг хэрэгжүүлэх, нөөц боломжоо оновчтой бүрэн дүүрэн ашиглахад дэмжлэг болно хэмээн үзэж байна.

Төсвийн байгууллагын удирдлагын шинэ тогтолцоо хэлбэршиж буй өнөөгийн нөхцөлд төрийн болон орон нутгийн өмчийн сургалтын байгууллага байгуулах, тэдгээрийн захирал эрхлэгчийг томилох асуудлаар одоо хүчин төгөлдөр үйлчилж буй хуулиудад ялгаатайгаар тогтоосон зохицуулалтыг нэг мөр болгож зөрчлийг арилгах шаардлага мөн тавигдаж байна. Боловсролын сургалтын байгууллагын удирдах ажилтанг зөвхөн мэдлэг, боловсрол, мэргэжил, туршлага, мэргэшлийн ур чадварын үндсэн дээр нээлттэй, өрсөлдөөний зарчмаар томилох, ажлын үр дүнг нь бодитойгоор үнэлэх зарчимд тулгуурлан томилж байхаар хуулийн төсөлд тусгасан болно.

Боловсролын сургалтын байгууллага нь ашгийн төлөө бус байх эрх зүйн орчин, олон улсын чиг хандлагад нийцүүлэн тодотгож, ашгийн бус сургалтын байгууллагыг татан буулгахад хамаарах зохицуулалтыг тодорхой болгохын хамт газар эзэмшүүлэх, кампус хэлбэрээр хөгжихийг дэмжих, өмчлөлийн хэлбэрээс үл хамааран тэгш хандах зарчмыг бататгахыг зорьсон болно.

Боловсролын сургалтын үйл ажиллагаанд шинэчлэлт, өөрчлөлт эрчимтэй хэрэгжиж буй өнөөгийн бодит нөхцөлд зохицуулалтыг шуурхай болгох үүднээс боловсролын асуудлаар шийдвэр гаргах бүх түвшинд эрх мэдлийг зохистой хуваарилж, тодорхой дүрэм, журам батлан гаргах, хэм хэмжээ тогтоох эрхийг боловсролын тухай хуулинд нэмж тусгах шаардлага гарч байна. Хуулинд нэг бүрчлэн заах боломжгүйн гадна, шинэ тутам үүсэн буй болж байгаа харилцааг гүйцэтгэх засаглал, орон нутаг, байгууллагын түвшинд зохицуулан дагаж мөрдөх хэм хэмжээ тогтоож байх нь чухал гэж үзсэн болно. Хуулиудад орох нэмэлт, өөрчлөлтийн агуулгыг товчоор тодорхойлбол нэгдүгээрт, боловсролын хуулийн төсөлт өөрчлөлтөөр боловсролын салбарын үйл ажиллагаанд нийтлэг хэрэглэх зарим нэр томъёог нэр мөр тайлбарлах, боловсролын удирдлагын тогтолцоо, байгууллагын өмчлөлийн харилцааг тодотгон тодорхойлох, дээд боловсролын байгууллагын ангилалыг шинэчлэн тогтоох, боловсролын удирдлагыг мэргэшүүлэх, байгууллагын өөрийн удирдлагын тогтолцоог оновчтой болгох, ашгийн төлөө бус байгууллагын үйл ажиллагааг дэмжих, суралцагчдын эрх ашгийг хамгаалах, санхүүжилтийн асуудал зэргийг зохицуулсан.

Хоёрдугаарт, бага дунд боловсролын хуулийн тухай нэмэлт, өөрчлөлт нь Засгийн газрын үйл ажиллагааны хөтөлбөрийн дагуу Ерөнхий боловсролын сургалтыг 12 жилийн тогтолцоонд шилжих бэлтгэлийг хангах үүднээс суралцагчийн нас, сурах орчин нөхцөл, сурах бичиг, ерөнхий боловсролын шинэ стандарттай уялдуулах, суралцах явцад үүсэх ялгаварлалыг багасгах, хөгжлийн бэрхшээлтэй иргэдийн суралцах орчин нөхцөл боломжийг сайжруулахад чиглэгдсэн харилцаа, хамрах хүрээг тодорхойлж зохицуулна.

Гуравдугаарт, дээд боловсролын хуулийн нэмэлт өөрчлөлт нь дээд боловсролын сургалтын байгууллага, түүний харьяа салбарыг байгуулах, үүнтэй уялдан магадлан итгэмжлэлийн асуудлыг зохицуулах, сургалтын төлөвлөгөө, хичээлийн хөтөлбөрийн баталгаажуулалтын асуудлыг зохицуулах юм. 

Боловсролын тухай, бага дунд боловсролын тухай, дээд боловсролын тухай хуульд оруулах нэмэлт өөрчлөлт батлагдсанаар боловсролын сургалтын байгууллагуудын тогтолцоо, удирдлага, санхүүжилт, бүртгэл, сургалтын үйл ажиллагаа, холбогдох хуульд нийцүүлэн боловсронгуй болж, өмчийн хэлбэр харгалзахгүй бүх шатны сургалтын байгууллага үйл ажиллагаа бие даан эрхлэх, хариуцлага хүлээх чадвар сайжрах эрх зүйн зохицуулалт бий болно гэж үзэж байна.

Хуульд оруулахаар тусгасан эдгээр нэмэлт, өөрчлөлтийг батлан хэрэгжүүлснээр нийгэм, эдийн засгийн хөгжилд ямар нэгэн сөрөг үр дагавар гарахгүй гэж үзэж байна. 

УИХ-ын дарга, эрхэм гишүүд ээ,

Та бүхнийг энэхүү өргөн барьж буй хуулийн төслүүдийг хэлэлцэж, энэ чуулганаар хэлэлцэн баталж өгөхийг хичээнгүйлэн хүсч байна. Анхаарал тавьсанд баярлалаа.

Ц.Нямдорж:
-Асуулттай гишүүд асуултаа асууя. Асуултын өмнө Цагаан сайдаа, ганцхан юм байна. Танай боловсролын салбарт замбараагүй байдлууд бий болж, баахан захирлууд халагдаж, солигдож, хуучин шинэ хоёр нь хоорондоо шүүхдэлцэж элдэв юм болоод энэ дундаа оюутнуудаа татаж оролцуулаад минийх чинийх болгоод энэ балиар юмаа та нар хэзээ дуусгах юм бэ? Оюутнуудад эрдэм ном сургах ёстой, тэдний амьдрал ахуйг харах ёстой, тэд нарын сурах нөхцлийг бүрдүүлэх ёстой болохоос биш, амин хувийн атгаг сонирхолд тэд нарыг ашиглаж ийм хачин талцуулсан юм хийгээд, тэд нар нь жагсаал цуглаан зохион байгуулаад, хаалга, цонх хага цохиод энэ юу болж байгаа юм бэ? Хэзээ дуусгах юм бэ, энийгээ та нар? 8, 9 асуудал шүүхдэлцэж байгаа гэж дуулдсан. Ер нь яасан халж ханадаггүй, шүүхдэлцэж ханадаггүй, цадигаа алдчихсан салбар ийм байдаг юм бэ? Энийгээ Их Хуралд нэг хэлээдэх, хэзээ дуусгах юм бэ?

П.Цагаан:
-Ерөнхий асуудал байна.

Ц.Нямдорж:
-Ерөнхий биш, танай салбарт бий болчихоод байгаа хамгийн хурц асуудал энэ боллоо. Бүх сургуулиудаар оюутнууд чинь багш нар хоёр талцуулаад авчихсан, суултанд орчихсон, эрдэм ном сурч байх ёстой ардын хүүхдүүд. Ийм л байгаа шүү дээ. Энэ асуудлаа хэзээ дуусгах юм, тэрнийгээ хэлчих.

П.Цагаан:
-Тийм бүх сургууль арай биш, Худалдаа, үйлдвэрийн дээд сургуулийн асуудал байгаа. Энэ сургуулийн хувьчлалын асуудал 3 дахь жил рүүгээ орж байгаад Төрийн өмчийн хорооны шийдвэр гараад нэг багт нь өгсөн. Нэг сургуулийн захирал, тэр сургуульд ажилладаг профессор хоёр хоёр багийн хоорондын маргаан дээд шүүх хүртэл заргалдаад явж байгаа. Бид нар Төрийн өмчийн хороо, хууль, хяналтын байгууллагын гаргасан шийдвэрийн дагуу шийдвэрээ гаргаад явж байгаа. Харамсалтай нь энэ хуулинд дээд сургуулийн захирал, удирдлагыг томилохдоо хугацаатай томилж байхгүй бол бас төрийн өмчид удчихаараа өөрийн сургууль шиг бодчихдог тиймэрхүү зүйл олон газар ажиглагдаад байгаа юм. 

Хоёр хоногийн урд Дээд шүүхийн шийдвэр гарсан гэсэн, ирээгүй байгаа. Дээд шүүх яаж шийдсэн байнав тэр шийдвэрийн дагуу явах байх гэж бодож байна.

Ц.Нямдорж:
-Нэг биш л дээ, ямар ямар сургуулиудад ийм нөхцөл бий болж шүүхдэлцэж байна.

П.Цагаан:
-Худалдаа, үйлдвэрийн дээд сургууль өөр байхгүй.

Ц.Нямдорж:
-Шүүхдэлцэж байгаа даа, Техникийн их сургууль шүүхдэлцэж байгаа юу?

П.Цагаан:
-Техникийн их сургууль явж байгаа байхаа.

Ц.Нямдорж:
-8,9 сургууль дээр шүүхдэлцээн болж байгаа шүү. Хуучин, шинэ захирлууд чинь оюутнуудаа талцуулаад авчихсан. Хэзээ дуусгах вэ? энийгээ

П.Цагаан:
-Харин тийм, ёс зүйгүй л юм болж байна. Хэцүү юмаа, энэ хүмүүс чинь эрх зүйт нийгэмд байгаа шүүх битгий заргалд гэж болохгүй, заргалдахгүй бай гэж болохгүй. Шүүх ч гэсэн үнэхээрийн сонгон шалгаруулалт зарлахад чинь сонгон шалгаруулалтыг зогсоо гээд шийдвэр гаргаад. Энэ олон хуулийн зөрчлийг багасгах хэрэгтэй байна. Ганц жишээ хэлэхэд Дээд боловсролын тухай хууль дээр гэхэд л дээд сургуулийн захирлыг эрдмийн зөвлөлийн санал болгосноор томилох тухай байхад, Төсвийн байгууллагын удирдлага, санхүүжилтийн тухай хуулиар бол нийтэд сонгон шалгаруулалт зарлаж томилж байх тухай зөрчилтэй заалт байдаг. Төрийн албаны зөвлөл болохоор олон нийтэд нээлттэй сонгон шалгаруулалт зарлаж байж томил гэсэн ийм шаардлага тавиад байгаа. Гэх мэтчилэнгийн ийм эрх зүйн орчинтой холбоотой нэгдүгээрт.

Хоёрдугаарт, тэр сургуулийг толгойлж байсан захирлуудын заргалдаж байгаа хүмүүсийн ёс суртахуунтай холбоотой асуудал байгаа юм. Тийм учраас энэ хуулийг хэлэлцэх явцад тэр захирлуудыг томилохдоо хугацаатай томилж байх нь зүйтэй юм шиг байна л даа. Их удаад ирэхээрээ бараг хувийн хувьсгалынхаагаа ялгахаа больчихдог тийм зүйл ажиглагдаж байна. Тэгэхдээ энэ удаа ганц хүнээс хамааралтай биш, олон хүчин зүйл байгааг таныг бас ойлгоосой гэж бодож байна.

Ц.Нямдорж:
-Боловсролын яам энэ асуудлаар нэг сайн яриад, урд нь утгагүй шийдвэр гаргасан бол тэрнийгээ цуцлаад, зөв юм гаргасан бол тэрэн дээрээ хатуу байгаад ингээд тав арван хоногийн дотор энийгээ зохицуулаад дуусгачихаж болохгүй юу? Тийм удирдлагын чадвар та нарт байхгүй байна уу? тийм асуудлыг шийдэх хамтын ажиллагааны хэлбэр та нарт байж чадахгүй байна. Сайд, дэд сайд, төрийн нарийн бичгийн дарга нь сууж байна, цаад талд нь энэ будлиануудтай нэр нь их холбогддог Бат-Эрдэнэ сууж байна. Чадахгүй байна уу, та нар?


П.Цагаан:
-Шат шатны шүүх өөр өөр, бие биенээ үгүйсгэсэн шийдвэр гаргаад байгаа нь их зовлонтой байна л даа.

Ц.Нямдорж:
-Яагаад вэ гэхээр та нар өөрсдөө анх шийдвэр гаргахдаа гарцаагүй юм хийж чадаагүй. Миний, чиний эндэх тэндэх гэсэн арчаагүй амин хувийн юмаар асуудалд орооцолдож шийдвэр гаргачихаад ийм байдалд орчихоод байгаа шүү дээ, мэдэхгүй хүн энд байхгүй наадахыг чинь.Хэнийх нь цаана хэн сууж байна, ямар зорилготой юм, яах гээд байгаа юм. Хамгийн балиар нь энэндээ оюутнуудыг татаж оролцуулдаг. Тэр талыг нь дэмж, тэр талыг нь битгий дэмж, ингээд талцуулдаг. Энэ юмаа та нар суугаад таслан зогсоож үз Цагаан сайд аа. Улс орны ерөнхий уур амьсгал эвгүй байна. Оюутнууд дотор янз янзын шүүмжлэл гарч байна. Энэ удирдлагуудыг солихтой холбоотой өчигдөр би зарим оюутнуудтай уулзсан. Энэ утгагүй юмнаас чинь гол юм үүсч гараад байгаа юм шүү дээ. Тэгээд далд суучихаад турхирдаг. 

Ингээд оюутнуудын асуудал, сургуулиудаар бий болсон асуудлыг зохицуулж чаддаггүй юм бол чадахгүй нь ээ гэдгээ хэлчих. Их Хурал та нарыг томилсны хувьд хариу эргүүлээд шийдвэр гаргаж чадна. Хуулиндаа ч биччихсэн байгаа шүү. Юмаа хоорондоо ярьдаггүй, сэмээрхэн шийдвэр гаргадаг, тэр нь очоод эсэргүүцэлтэй тулгардаг, тэр шийдвэрийн цаана нам, эвслийн хувийн атгаг сонирхол ийм арчаагүй юмнууд дандаа явж байгаа шүү. Ингээд хуулийнхаа хэлэлцүүлэгт оръё.

Ц.Дамиран:
-Боловсролын тухай хуульд нэмэлт, өөрчлөлт оруулах тухай хуулиас асуулт асууя. 39-р зүйлийн 11-р хэсэгт сургалтын байгууллага нь сургууль хөгжүүлэх сантай байж болно гэж оруулж байгаа юм байна. Энэ сан юунаас бүрдэх юм гэдэг талаар энэ хуулинд нь оруулж болоогүй юмуу, сан ийм юмнаас бүрдэнэ гэж оруулж болоогүй юмуу?

Хоёрдугаарт, 43-р зүйлийн 2 дахь хэсгийн заалтууд байна. 43.2.10-т мэргэжлийн сургалт үйлдвэрлэлийн төвд суралцагсдад Засгийн газраас тогтоосон хэмжээ, журмын дагуу сар тутам тэтгэлэг олгоно гэж байна. Бид нар мэргэжлийн сургалт үйлдвэрлэлийн тухай бие даасан хуулийг боловсролын багц хуулийг батлан гаргасан шүү дээ. Мэргэжлийн сургалт үйлдвэрлэлийн төвийн бүх зардлыг төрөөс даахаар, тэр байтугай оюутны дотуур байрны зардлыг хүртэл төрөөс даахаар хуульчилсан байгаа. Эндээс бүх зардлыг төрөөс даахаас гадна, хуучин социализмын үеийн стипенди өгөх гээд байгаа юмуу?

Хоёрдугаарт, энийг ерөнхий хуулинд нь оруулалгүйгээр бие даасан өөрийнх нь хуулинд оруулж өгч болоогүй юмуу? өөрөөр хэлбэл, мэргэжлийн сургалт үйлдвэрлэлийн тухай хуулинд энэ заалтыг оруулж өгч болоогүй юмуу?

Ц.Нямдорж:
-Саяны миний асуугаад байсан асуудлаар Цагаан сайд 15 хоногийн хугацаанд энэ асуудлыг ингэж ингэж шийдвэрлэлээ, дотоодын хэл амыг байхгүй болголоо, оюутнууд хэвийн сурч, ажиллаж байна гэсэн илтгэлийг танилцуулгыг Засгийн газраас ийм ийм сургуулиудаар нөхцөл байдал бий болсон, ингэж зохицууллаа гэдэг танилцуулгаа 15 хоногийн дотор Их Хуралд өгнө шүү. 

Э.Бат-Эрдэнэ:
-Сургууль хөгжүүлэх санг юугаар бүрдүүлэх вэ гэж. Одоо мөрдөж байгаа хуулийн хүрээнд боловсролын байгууллагын санхүүжилт дотор иргэд, байгууллагаас хандив авах энэ боломж нь тусаагүй байгаа. Тэгэхээр энэ зохицуулалтгүй явж байгаа. Ийм учраас цаашдаа боловсролын сургалтын байгууллагыг дэмжиж иргэдээс, байгууллагаас хандив өгөх юм бол энийг нь зохицуулж байх тусгайлсан сан байгуулж журамлаж байхаар шинэ тодотгол, зохицуулалт хэрэгтэй байна гэсэн агуулгаар энэ өөрчлөлт орж байгаа.

Мэргэжлийн сургалтын үйлдвэрлэлийн төвийн хувьд суралцагчдыг дэмжиж байх, зөвхөн мэргэжлийн сургалт үйлдвэрлэлийн төв ч төдийгүй ер нь дээд боловсролын байгууллагад сурч байгаа хүмүүс, ерөнхий боловсролын сургуульд сурч байгаа залуучуудыг ч гэсэн урамшуулж байх тогтолцоог нэлээн боловсронгуй болгоё, хүрээг нь өргөтгөе гэдэг санал Засгийн газрын хурал дээр гарч байсан. Yүний дагуу эхний ээлжинд мэргэжлийн сургалт үйлдвэрлэлийн төвд суралцах хүмүүсийг урамшуулах, энэ байгууллагын нэр хүндийг өргөх үүднээс зарим чиглэлээр улс орны эдийн засаг, нийгэмд онцгой чухал хэрэгцээтэй салбарт ажиллах чиглэлээр сурах залуучуудыг урамшуулах зорилгоор ийм тэтгэлэг бий болгох асуудлыг хуулиар нээж өгье, энэний дараа Засгийн газар яг ямар хэлбэрээр хэнийг дэмжих вэ гэдгээ өөрөө журамлаж тогтооё байя гэсэн байдлаар төсөлд санал туссан байгаа.

Яагаад тусгайлсан хуулинд оруулахгүй энд зааж байгаа юм гэхээр боловсролын багц хуулийн ерөнхий хуулиас бусад хуульд нь санхүүжилтийн асуудлыг нь тусгайлан заагаагүй, санхүүжилтийн бүх асуудал нь ерөнхий хуулин дотроо байгаа, зохицуулалт нь. Тэгээд энэ туссан байгаа юм.

Г.Адъяа:
-Хоёр асуулт байна. Нэгдүгээрт, мэргэжлийн сургалтын байгууллагад суралцаж байгаа хүмүүсийн зардлыг төрөөс хариуцахаар хуулийн зохицуулалт байгаа гэж ойлгож байгаа. Гэтэл энэ мэргэжлийн сургалтын байгууллагууд оюутнуудаас нэмэлт төлбөр зардал шаардаж гаргуулж аваад байгаа. Энийгээ зардал хүрэхгүй байна гэдэг ийм чиглэлээр тайлбарладаг юм байна лээ. Тэгэхээр энэ асуудал яаж зохицуулагдаж, нэг чиглэлтэй болох юм бэ?

Хоёрдугаарт, орон нутгийн боловсролын байгууллага, тэр дотроо ерөнхий боловсролын сургуулиудын хувьд санхүүгийн байнгын хомсдолд байдаг л даа. Багш нар зөвхөн цалингаа авах хэмжээнд л зардлыг босоо тогтолцооны хүрээнд санхүүжилтээ шийдүүлж байгаа. Гэтэл тэр сургуулиудын засвар үйлчилгээний асуудлууд ерөөсөө эзэнгүй байгаа шүү дээ. Аймаг дээшээ яам нь мэднэ гээд асуудлыг зайлуулаад байдаг. Яам болохоороо аймаг руугаа асуудлаа шийдүүл гэдэг асуудал тавиад дундаа эзэнгүйдүүлээд байдаг. Энэ бүх л газарт байгаа байх. Энэ асуудал боловсролын тухай хуулийн санхүүжилтийн хэсэгт цаашдаа тодорхой хэлбэрээр ингэж зохицуулагдахаар орж болохгүй юу? Хуулийн нэмэлтэнд ийм зүйл харагдахгүй байгаа юм.

П.Цагаан:
-Мэргэжлийн сургалт үйлдвэрлэлийн төвүүдэд бол нэмэлт юу авах ёсгүй, байхгүй байгаа.

Э.Бат-Эрдэнэ:
-Адъяа гишүүний эхний асуултын хувьд өнөөдрийн байдлаар бүх нийтийн ерөнхий боловсролыг төрөөс үнэ төлбөргүй олгож байхаар хариуцах хуулийнхаа заалтын дагуу мэргэжлийн сургалт үйлдвэрлэлийн төвд мэргэжлийн боловсролын зэрэгцээ ерөнхий боловсрол эзэмшихээр сурч байгаа хүмүүсийн сургалтын төлбөрийг төрөөс санхүүжүүлж явж байгаа л даа. Энэ нь нэг сурагчид ноогдох хувьсах зардлынхаа нормативаар зохицуулагдсан. Тэрнээс ерөнхий боловсролын сургууль төгссөн хүмүүс мэргэжлийн боловсрол олгох нь тэр хүмүүсийн өөрсдийн төлбөрөөр хийгдэж байгаа ийм хоёр өөр зохицуулалттай байгаа юм.

Одоогийн бид нарын оруулж ирж байгаа төсөлд аль алиныг нь адилхан, анхны мэргэжлийн боловсрол эзэмших хүмүүст төрөөс сургалтынх нь зардлыг дааж байхаар зохицуулахаар тусгасан байгаа.

Г.Адъяа:
-Сургуулиудын санхүүжилтийн хүрээнд засвар үйлчилгээтэй холбогдсон зардлын асуудал шийдэгдэхгүй байгаа шүү дээ. Ерөнхий боловсролын сургуулийн.

Б.Мишигжав:
-Ерөнхий боловсролын сургуулийн санхүүжилтийг Боловсрол, соёл, шинжлэх ухааны сайдын багцад төвлөрсөн арга хэмжээ, орон нутгийн чиглэлээр нь ингэж хуваарилж төлөвлөж байгаа. Энэ дотор цалингийн асуудал ерөнхийдөө төлөвлөгдсөн хэмжээнд бүрэн шийдэгдсэн. Сургуулийн засвар үйлчилгээний асуудлаар бид нар томоохон объектуудын өргөтгөл шинэчлэл, их засварыг нэр зааж УИХ-аар батлуулаад үлдсэн орон нутаг өөрөө урсгал засвар хийх засварын үйл ажиллагааны өмнө жилд дунджаар 700 орчим сая төгрөг төлөвлөгдөж, үүнийгээ аймгууд өөрсдийнхөө хэрэгцээ шаардлагыг харгалзаад засвараа хийдэг ийм л тогтолцоотой явж ирсэн. Харин энэ жил орон нутгийн засвар нэлээд багасаж батлагдсаныг та бүхэн манай гишүүд мэдэж байгаа. Энд санхүүжилтийн тогтолцоо механизм нь байгаа, хөрөнгөнд жаахан хүрэлцээ муутай байдаг юм.

Ц.Нямдорж:
-Отгонбаяр гишүүний хүсэлтээр УИХ-ын 60-р тойргийн Налайх, Багануур дүүргийн төрийн албан хаагчид, сонгогчдын төлөөлөгчид чуулганы хуралдаантай танилцаж байна. Та бүхний ажилд амжилт, амьдралд сайн сайхан бүхнийг Их Хурлын гишүүдийнхээ нэрийн өмнөөс хүсэн ерөөе. Сайн ажиллаж, сайхан амьдраарай гэж бас ерөөе.

Д.Арвин:
-Өнгөрсөн 4 жилд парламентад боловсролын хуулиуд нэлээн их ярилцагдаж, хэлэлцэгдэж байж нэлээн чамбай сайн хууль гарсан гэж бодож байсан. Гэтэл ингээд парламент болгон дээр боловсролын хуулиуд орж ирээд байгаа учир нь юу вэ? яагаад гэвэл өнгөрсөн 4 жил маш сайн хууль гарсан байгаа. Энэ хуулийн өөрчлөлтөн дээр орж ирсэн зүйлүүд дээр бас хэд хэдэн зүйлүүд дээр харах зүйл их байна. Яагаад гэвэл сургалтын байгууллага нь сургалтын болон дадлагын ажилд зориулсан талбай, эдэлбэр газартай болно, тэгээд газрын төлбөрөөс чөлөөлнө гэсэн ийм аж ахуйн чанартай юмнууд орж ирж байна. Газар дээрээ яг юу хийх гээд байгаа юм гэдгийг, хэний мэдэлд байх юм газар.

Энэ дээрээ хэрэв хууль оруулж ирж байгаа юм бол бодитой, өмнөх хуультай адилхан бодитой юм бол яагаад багш нарын ёс зүй нийгмийн асуудал гэж ярьдаг мөртлөө энд багш сурган хүмүүжүүлэгч нарын нийгмийн асуудалтай холбогдсон нэг ч зүйл орж ирээгүй байна. Жишээлбэл, манай нийгмийн салбарт ажиллаж байгаа багш нарт маш их дутагдаж байгаа зүйл бол нийгмийн асуудал шүү дээ. Тэрнийг ерөөсөө хөндөж нэг ч тавиагүй. Энэ газар дээрээ юу хийх юм. Жишээлбэл, яагаад багш ажилчиддаа зориулж орон сууц барина гэдэг ийм асуудлуудыг яагаад энэ дээр зэрэгцэж орж ирээгүй юм, энэ талд та нар юу боддог юм. Багш нар чинь үе дамжсан багш нар монголын хэмжээнд хамгийн ядуу, дээрээс нь орох орон сууцгүй, бараг гудамжинд байгаа зүйлүүд чинь багш ажилчид байгаа шүү дээ. Яагаад энэ хүмүүсүүд дээр эдэлбэр газар авах гэж байгаа юм бол багш нарынхаа нийгмийн асуудал дээр ийм өөрчлөлт хийнэ гэсэн ийм зүйл орж ирээгүй юм, энэ газар дээрээ юу хийх гээд байгаа юм. Ер нь багш нарын орон сууцны асуудлыг удирдаж байгаа улсууд та нар хэр зэрэг боддог юм?

Гуравдугаарт, дүрэмд хувцас гээд 2000 оноос хойш яриад өнгөрсөн 4 жилд овоо ярьж байсан. Одоо дүрэмт хувцас өмсөж байгаа хүүхдүүд ерөөсөө байхгүй. Энэ дээрээ бас л дүрэмт хувцас гээд ороод ирсэн байна. Энэ дүрэмт хувцасны чинь асуудал өнөөдөр яамнаасаа юу зохион байгуулж байгаа гэдэг талаас асуумаар байна.

Нөгөө талаас зах зээл хөгжсөн орнуудын жишгээр бид ардчилал, зах зээлийн нийгмийг хийж байгаа, бид өөрийнхөө толгойгоор хийгээгүй гэж бодож явдаг. Гэтэл өнөөдөр зах зээл хөгжсөн орнууд чинь салбартаа хариуцлагагүй юм, эмх замбараагүй байдал бий болсон тохиолдолд салбарынхаа сайдыг шууд өөрчилдөг. Гэтэл өнөөдөр бид нар дандаа юмтай эвтэй нэгдэж явж байна, зөвшилцөл гэдэг нэрийн доор. Өнөөдөр боловсролын салбарт байгаа багш ажилтнууд, оюутнуудыг турхирч байгаа энэ хэсэг бүлэг хүмүүсүүдийг хэн бий болгож байгаа, улс төрчид бий болгож байгаа шүү дээ. Өнөөдөр Их Хурлын дарга нэлээн чанга ярьж байна, бид харсаар байгаад байлгаад байгаа. Зүй ёс нь өнөөдөр бид нар энийг зохион байгуулж, салбараа удирдаж чадахгүй байгаа сайдыг бид шууд өөрчлөх ёстой шүү дээ.

Ийм учраас боловсролын салбарт байгаа эмх замбараагүй байдлыг өнөөдөр Их Хурлын гишүүд ярьж ер нь энэ сайдыг нь шууд өөрчлөе гэсэн саналыг ч гэсэн би оруулж байна, Их Хурлын даргад.

Ц.Нямдорж:
-Наадах чинь хэлэлцэх асуудлын төлөвлөгөөнд ороогүй шүү. 15 хоногийн хугацаанд юу хийхийг нь харъя, тэгээд зохицуулж удирдаж чадаж байна уу, үгүй юу гэдгийг нь харъя, тэгээд болохгүй бол асуудал ярьж болно шүү дээ, номоор нь.

П.Цагаан:
-Yнэхээр сайн хууль байсан, өөрчлөх шаардлагагүй байсан гэж байна. Шаардлага байгаа л даа, амьдрал байнга хөгжиж байна, манайх гадаад, дотоод харилцаа, улс оронд явагдаж байгаа өөрчлөлт, шинэчлэлтэй холбогдуулаад зайлшгүй өөрчлөлт ордог юм байна. Бусад оронд бараг жил болгон боловсролын хуулиндаа өөрчлөлт ордог л юм байна, би сая энэ намар Солонгосын боловсролын дэд сайдаас нь асуусан чинь байнга орж байдаг л гэж байна лээ. Манайд орж байгаа нь буруу биш зөв зүйтэй зүйл байх гэж бодож байна.

Сургуулийн эдэлбэр газар, талбайн тухайд гэх юм бол сургалттай холбоотой эдэлбэр газар, талбайн тухай асуудал байгаа. Энэ орон сууц барих тухай асуудал биш. Сургуулийнх нь өөрийнх нь мэдлийн эдэлбэр газар, талбай, ногоо цагаа тарьдаг, сургалт явуулдаг ийм утгаар орж байгаа. Тэр нь төлбөрөөс чөлөөлөгдөх тухай. 

Багш нарын ёс зүйн тухай асуудал тусгахдаа бүр тодорхой тусгах хэрэгтэй гэдэг санал гарсан. Багш нарын нийгмийн асуудлын тухайд гэх юм бол Боловсрол,соёл, шинжлэх ухааны байнгын хорооны хурал дээр өчигдөр нэлээд тодорхой яригдсан. Энэ дээр бид нар төрийн үйлчилгээний албан хаагчдын нэгдсэн төрийн албаны хуулиар зохицуулагдана гэсэн ийм байр суурьтай байсан. Гэтэл эмч нарынхыг өөрөөр зохицууллаа, 12 сарын тэтгэлэгийн асуудал нь эмч нарынх болчихсон. Гэтэл нэг суманд байгаа гол сэхээтнүүд нь багш, эмч нар байдаг, гэтэл яагаад ийм ялгаатай болчихов, энэнд ойртуулах, адил болгох шаардлага байна гэдэг зүйл хэлсэн.

Тэгэхээр энэ хуулийн төслийг Байнгын хороо, УИХ-ын чуулганаар хэлэлцэх явцад энэ талаар нэмэлт өөрчлөлт оруулах нь зүйтэй гэсэн ийм санал гарсан юм. Энийг бид нар дэмжиж байгаа.

Дүрэмт хувцасны тухайд гэх юм бол ерөөсөө байхгүй гэж болохгүй л дээ. Би Хэнтий аймагт очиж үзсэн, сургуулиудаар нь явж үзсэн, 70-80 хувь нь хувцастай болчихсон, ядахдаа цагаан цамцтай болчихсон, тэр битгий хэл галстуктай, багш нар нь хүртэл нэрийн хуудастай тэмдэг зүүчихсэн, сайн өндөр эерэг сэтгэгдэлтэй би Хэнтийгээс ирсэн. Тэгэхээр тэнд хэрэгжиж байгаа юм байна лээ гэж хэлмээр байна.

Миний асуудлыг хэлэлцэж байгаа бол яах вэ, хэлэлцэж бололгүй яахав дээ. Оюутнуудыг турхирдаг тухайд асуудал…

Д.Арвин:
-Дүрэмд хувцасны асуудал ямар болж байгаа вэ гэдэг асуудал ярьсан болохоос биш би тойргийнхоо асуудлыг танаас тавиагүй шүү дээ. Та зөрүүлээд тойргийн асуудал яриад эхлэх юм. Монгол улсын хэмжээнд ямар байгаа талаар хэлээч.

П.Цагаан:
-Би төлөөлүүлээд хэлчихсэн. Энэ бол дүрэмт хувцасыг их сайн дэмжиж байгаа, ханган нийлүүлж байгаа компаниудын хооронд бас жаахан хэл амтай зүйл гарч байгаа. 

Ц.Нямдорж:
-Суралцаж байгаа сурагчдын хэдэн хувь нь дүрэмт хувцастайгаар хичээлд ирж чадаж байна гэж асуугаад байна шүү дээ.

П.Цагаан:
-70 орчим хувь нь дүрэмт хувцастай байгаа. Сая манай улсууд зарим газар явсан. 60 гаруй гэж гарсан юм байна. Гэхдээ энэ бол нэмэгдэх хандлагатай байгаа.

Ц.Нямдорж:
-Галстук нь ямар өнгөтэй байна. Бид нар сургууль бүр өөр өөрийн дүрэмт хувцастай байж болно гэчихсэн. Зарим нь цэнхэр, зарим нь улаан янз бүр байна лээ.

З.Энхболд:
-Хуулийн төслийн үзэл баримтлал дээр ийм үг байна. 1998 онд батлагдсан боловсролын тухай хуульд Их сургууль, коллеж гэсэн хоёр ангилал байсан, 2002 онд батлагдсан шинэчилсэн хууль дээр их сургууль, дээд сургууль, коллеж гэсэн 3 ангилалтай болгочихжээ. Энэ сонгогчдын зүгээс гардаг, иргэдийн зүгээс гардаг том гомдол байдаг юм. 4 жил, 5 жил маш их мөнгө төлж байж хүүхдээ дээд сургуульд явуулдаг, гараад ажил олдохгүй байна гэж. Манай улсад улсын хувийн нийлсэн 178 дээд сургууль байгаа. Энэ бол утгаа алдчихсан, тоо нь олон боловч хэрэгцээтэй хүнээ сургаж чадахгүй байна. Одоогийн оруулж байгаа дээд боловсролын хуулийн өөрчлөлтөөр энэ алдаагаа засахгүйгээр орж ирсэн байна шүү дээ. Yзэл баримтлал дотроо байгаад байдаг, дээд боловсролынхоо хуулийн өөрчлөлтөнд энийгээ нэг мөр болгоод дээд сургуулийн тоог бууруулах замаар чанарыг сайжруулж, хөдөлмөрийн зах зээлд нийцсэн хүнийг гаргаж болох бодлогоо энэ хуулиар хийж болдоггүй юмуу?

Би сонин хэвлэлээс уншиж байгаа, 2, 3 хувийн дээд сургуулийн эрхийг түдгэлзүүлсэн. Бөөн эсэргүүцэлтэй тулгараад шүүх болоод дийлэгдээд байгаа сураг байна лээ. Тэгэхээр энийг үе шаттайгаар, хуулиар, 10 жилийн дараа гэхэд юмуу, 5 жилийн дараа гэхэд дээд сургуулийн тооны зохистой хэлбэр ийм байна, чанар нь ийм байна, стандарт нь ийм байна, 5000 оюутантай байж байж дээд сургууль гэдэг статустай болно ч гэдэг юмуу. Монголбанкны юуг мэдэж байгаа шүү дээ, дүрмийн сангаа 8 тэрбум болгохгүй бол банк гэдэг лицензийг чинь хураана гээд. Тэр нь хэрэгжээд явж байгаа. Банк бол дараа жилийн 3 сарын 30 гэхэд бүгд 8 тэрбумын хөрөнгөтэй болчихно. Яг энэнтэй адилхан алхамыг дээд боловсролын салбарт хийх цаг нь болчихсон юм биш үү?

Би энэ дээд боловсролоор төрийн бус байгууллага илтгэл тавьж өгөөч гээд жаахан илтгэл бэлдсэн юм. Тэгээд манай дээд сургуулийн тоо, суралцагчийн тоог ердийн нэг улсын хүнтэй харьцуулж үзэхэд 4.5 сая хүнтэй улсын дээд сургуулийн тоо 25 байгаа юм. Гэтэл 2.5 сая хүнтэй манай улсын дээд сургуулийн тоо 178 ш байна. Эд нар дээд сургууль гэж нэрлэгдэхэд ичмээр юмнууд байгаа шүү дээ. Нэг анги шахуу юмнууд байгаа шүү дээ. Тийм юманд дээд боловсролын сургуулийн гэрчилгээ өгчихөөд тэгээд ардын хүүхдийг хуураад явж байж болохгүй шүү дээ. Тэгээд диплом гээд нэг цаас өгчихдөг. Тэр нь мэдлэгээр баталгаажиж тэр хүн ажлын байртай болох ямар ч боломжгүй болчихоод байгаа юм.

Би хөдөлмөрийн зах зээл дээр дээд боловсролын гаргаж байгаа юуг судалж үзсэн л дээ. Тэгээд хөдөлмөрийн зах зээл, дээд боловсролын систем хоёр бол хоёр тийшээгээ салаад явчихсан. Манайд одоо ажиллаж байгаа хүмүүсийн 40 хувь нь ХАА-д ажиллаж байгаа. Гэтэл одоо суралцаж байгаа оюутнуудын 3-хан хувь нь ХАА-н мэргэжлээр суралцаж байгаа. Төрийн албанд нийт ажиллагсдын 4.9 хувь оногдож байгаа. Гэтэл төрийн албанд орохоор сурч байгаа хүний тоо 16 хувь байгаа. Тэгэхээр ийм том дисбаланс гарчихаад байна. Энийгээ Боловсролын яам хуульд өөрчлөлт оруулах. Өөрөө доогуураа лиценз олгох, аккередетаци олгох замаар шийдэж чаддаггүй юм бол хуульд өөрчлөлт оруулах замаар энийгээ шийдэж өгөөч. Алийн болгон хүмүүсийн мөнгийг авч хуурч байдаг юм бэ?

Бие биенийгээ хуурсан, нэг нь юм заасан,  нэг нь заалгасан болж авдаг, эцсийн дүндээ дипломоо аваад гарахад ажил олдоггүй, энэ байдал олон жил үргэлжилж байна шүү дээ. Юм ярьсан дээр Цагаан сайдыг янз бүрээр гоочлоод байгаа юм. Би зарим шийдвэрийг гаргахад Засгийн газарт ажиллаж байсны хувьд хэлэхэд дээд сургуулиудын захирлууд хувийн сургууль шигээ боддог болсон байгаа. Байшингаа нурааж байдаг, дуртай юмаа хийж болдог, хугацаагүй томилогддог, байшингаа нураасан захирлыг халсан, хоёрдугаарт, Худалдаа, үйлдвэрийн дээд сургууль. Би авахгүй юм бол өөр хэн ч авч болохгүй гэдэг үзэл баримтлалтай нөхөр шүү дээ. Тэгэхээр бид нар Төрийн өмчийн хороо бол зөвхөн Нямзагдыг шалгаруулах үүрэгтэй юм шиг ойлгоод байгаа юм. Уг нь хувьчлал уралдаантай, уралдаж байж хэн нэг нь түрүүлдэг. Тийм юмных нь төлөө тэмцсэн гэдгээр нь сайдыг гоочилж болохгүй.

Ц.Нямдорж:
-Тийм гоочлол байхгүй, асуудал тэрнээс болж байгаа юм биш, хэтэрхий олон сургуулиар замбараагүй байдал бий болж байгаа. 

П.Цагаан:
-Одоо дээд сургууль 184 болчихоод байгаа юм, хувь, хувьсгал нь нийлээд. Yнэхээр 12 сургууль хаасан л даа, 11 нь зөвшөөрөөд явсан. Нэг хаалгасан сургууль заргалдаж явсаар байгаад Дээд шүүх хүрээд буцаагаад эрх нь сэргээгдэж байгаа. Тэр дээд сургууль руу оюутан орохдоо дэлгүүрийн хаалгаар дамжиж ордог, хашаанд нь очихоор монгол гэр барьчихсан, нохой уячихсан, хөдөөний айлд бууж байгаа юм шиг. Би бүр шүүгч нарыг очиж үзээч гэж бичээд манай Дээд шүүх шийдвэр гаргаад буцаагаад сэргээж байгаа. 11 нь хаагдсан. Захиргааны аргаар хэцүү юм байна лээ. Хуулиар бол тоог цөөлнө гэхэд хэцүү. Гэхдээ үнэхээр бид эд нарыг яаж чадваржуулах гэж байна гэхээр сургалтын байгууллагыг нь магадлан итгэмжилж ирснийг нь тухайн сургуулийн сургалтынх нь хөтөлбөрийг магадлан итгэмжлэх замаар юу зааж байна гэдгээр нь нэлээн шахах бодлого барьж байгаа юм.

Тэгэхгүй бол нэгэнт л хувийн хүмүүс хөрөнгөө оруулаад гэрчилгээгээ авчихсан, оюутан сургачихсан, бараг эрх ашиг нь зөрчигдөх юм бол их зовлонтой асуудал үүсдэг юм байна лээ. Энийг үнэхээр цөөрүүлэх бодлого барьж байгаа. Гэхдээ шинэ зүйл дээр гэх юм бол эрэлт хэрэгцээтэй чиглэл рүү нь анхааръя гээд. Жишээлбэл, мэдээлэл, холбооны чиглэлээр нэг сургуульд урьдчилан зөвшөөрөл өгчихөөд байж байгаа.

ХААИС-ийн тухайд гэх юм бол үнэхээр ийм байдал байгаа, энэ бас сонгон шалгаруулалт зарлачихаад байж байгаа. 

Ц.Нямдорж:
-Гол асуулт их дээд сургуулиудынхаа тоог бодлоготойгоор цөөрүүлж болох уу? гэдэг л хамгийн амин чухал асуудал яриад байна шүү дээ. Энхболд гишүүний ярьж байгаа тоо бүгд үнэн шүү дээ, цадигаа алдчихсан, тэрэнд нь л хариулчих, энэ гол асуудал.

П.Цагаан:
-Хэрвээ хуулиар төчнөөн сургууль байна гээд захиргааны аргаар шийдчихэж болдог бол уг нь их амар байгаа юм л даа, тийм учраас энэ зовлонтой, буруу болох байхаа гэж бодож байна. Тийм учраас сургалтын хөтөлбөрийг нь магадлан итгэмжлэх замаар л чанаржуулах ийм бодлого барихгүй бол бас болохгүй байгаа юм. Төрийн өмчийн тухайд гэх юм бол Төмөр-Очир сайдаар ахлуулсан ажлын хэсэг ажиллаж байгаа. Жишээ нь, гаалийн сургууль гээд зөвхөн тэнд төгссөн хүмүүс төгсч барьдаг. Төрийн өмчийн сургуулиудыг цөөрүүлчихэж болох байх, хувийн сургуулиудын тухайд гэх юм бол хөтөлбөрийг нь магадлан итгэмжлүүлэх замаар л ингэж цөөрүүлье гэсэн бодлого барьж байна.

Ц.Нямдорж:
-Таныг сайдын ажил авахад хэдэн дээд сургууль байсан, одоо хэдэн дээд сургууль байна?

П.Цагаан:
-Намайг томилогдсоноос хойш 12-оор цөөрүүлээд, нэг нь шүүхээр нэмэгдээд нэг урьдчилсан өгөөд одоо 184 байна. Цөөрөөд цөөрөөд. 12-оор цөөрсөн.

Ц.Нямдорж:
-Энхболд гишүүний ярьж байгаа үнэн шүү дээ. Монголд 2 мянга, 3 мянган хуульчийн хэрэгцээ байдаг, 8 мянган хуульч сурдаг. Намайг 2000 онд сайд болж байхад 50 гаруй хуулийн сургууль байсныг би тушаал гаргаад 20 дээр буулгаад тэгээд орхисон. Энэ юмаа үнэхээр нэг сайн цэгцэлж, энэ дээр зориг гэж байдаг бол гаргаж Боловсролын яам нэгтгэдэг юмуу, яадаг юм, нэг тийшээ болгомоор байна. Итгэмжлэлийн бодлогоор яаж хийдэг юм, соёлтой л хийх хэрэгтэй дээ.

П.Цагаан:
-Надад эрх олговол хийгээд өгье. 

Д.Туяа:
-Боловсролын сургалтын байгууллага нь сургалтын болон дадлагын ажилд зориулан талбай, эдэлбэр газартай байх гэсэн ийм заалт оруулах төсөл байна л даа. Тэгэхээр ашгийн бус байгууллага газрын төлбөрөөс чөлөөлөгдөх концепц газрын төлбөрийн тухай хуулинд байхгүй. Энэ яаж зохицуулж оруулах гэсэн юм бэ? 

П.Цагаан:
-Энэ дээр нэлээн ярилцсан юм. Эдэлбэр газар дээр явуулж байгаа үйл ажиллагаанд боловсролын процесс, боловсролын үйл ажиллагааны нэг хэсэг учраас нэгдүгээрт.

Хоёрдугаарт, одоогийн мөрдөгдөж байгаа хуулиар боловсролын байгууллагууд ашгийн бус байгууллага байгаа юм. Тийм учраас боловсрол олгож байгаа гэдэг тэр утгаар нь, тэгээд ашгийн төлөө бус байгууллагад ийм чухамхүү газрын тухай хуулин дээр байхгүй учраас энэ хуулиар л зохицуулж өгье гэсэн ийм санал оруулж өгч байгаа юм.

Д.Туяа:
-Концепц нь зөрчилдөж байна шүү дээ. Газрын хууль, газрын төлбөрийн тухай хуулиуд байгаа. Энэ газрын төлбөрийн тухай хуультай концепц нь зөрчилдөж байна.

Б.Мөнхтуяа:
-2006 оны төсөвт төрийн сангийн сургалтанд зориулж 3 тэрбум төгрөг билүү тодорхой хэмжээний хөрөнгө төсөвлөсөн байдаг. Гэтэл төрийн сангаар сургалтанд яваад буцаад ирж байгаа хүүхдүүдийн маань тоо бас цөөхөн харагдаад байдаг л даа. Тэгэхээр энэ төрийн сангийн хөрөнгөөр сургалтанд явж байгаа гадаадад сургалтанд явж байгаа энэ хүүхдүүдтэй ямар гэрээ хэлцэл хийж буцаж ирэх баталгааг нь яаж хангаж байна, буцаад ирэхэд ажлын байр нь байна гэж баталгаа гаргаж байна уу? бусад орны жишээ бол гэр оронтой нь, эцэг эхтэй нь барьцаа аваад явуулдаг жишээ байдаг юм байна лээ, энэ чинь бас татвар төлөгчдийн тодорхой хөрөнгийг улс эх орны ирээдүйн боловсон хүчинд зарцуул гээд төсөвт зарцуулах эрхийг нь өгч байна. Гэтэл нөгөө хүүхдүүд маань яваад энэ хөрөнгөөр сурч боловсорчихоод. Бид нар монголын татварын төлөгчдийн хөрөнгөөр гадаадын боловсон хүчин бэлтгэж өгөөд байгаа юм биш үү гэсэн нэг ийм эмзэглэл байдаг юм, энэ тал дээр та бүхэн юу гэж бодож байна?

Хоёрт, сая олон гишүүд ярьж байна, чанаргүй олон дээд сургуулиуд байна гэж. Yнэхээр Монгол улсын албан бус салбарт ажиллаж байгаа ажилчдын ихэнх нь дээд боловсролтой хүмүүс байдаг. Их сонин статистик байдаг. Тэгэхээр ингэж албан бус секторт ажиллах энэ хүмүүсийг дээд сургуулиар дамжуулж эцэг эхийнх нь хөрөнгийг зарж байхын шаардлага үнэхээр байхгүй санагддаг юм. Дээд сургууль гэсэн нэртэй явж байгаа сургуулиудыг мэргэжил сургалтын үйлдвэрлэлийн төвийг олшруулна гэж яриад байгаа шүү дээ. Тэр тал руу нь, тийм сургууль руу өөрчлөх ч юмуу, бас хүний байгуулчихсан сургуулийг чинь хаачихна гэхэд бас хэцүү, ялангуяа хувийн дээд сургуулиудыг. Тэгэхээр энэ мэргэжилтэй ажилчид бэлтгэх тал руу нь бас статусыг нь өөрчлөх боломж байна уу, үгүй юу? 

П.Цагаан:
-Гадаадад явуулж байгаа оюутнуудын тухай асуусан гэж ойлголоо. Энэ дээр 3-хан жижигхэн мэдээлэл өгөх гэсэн юм. Би энд томилогдоод энэ журамд өөрчлөлт оруулаад, урд нь боловсрол, соёл шинжлэх ухааны яаман дээр төвлөрүүлээд шийддэг, яамдын санал аваад шийддэг байсныг нь болиод яамдад хуваарилаад өгчихсөн. Яамдууд өөрсдөө тэр хүмүүсээ боловсон хүчнээ сонгоод тэгээд сайд нь шийдвэр гаргаад манай дээр санал ирүүлээд манайх тушаал гаргаад явуулдаг.

Тийм учраас сонгож авсан боловсон хүчин нь буцаж эргэж ирэх үү, үгүй юу гэдэг тал дээр нь явуулсан яамдууд нь, газрууд нь онцгой анхаарах хэрэгтэй болж байгаа. Мөнгөний тухайд гэх юм бол яг үл хөдлөх хөрөнгөөр нь барьцаалаад баталгаагаа нотариатаар баталгаажуулаад бүртгүүлээд ингээд мөнгөө алдахгүй талд нь бид нар анхаарч байгаа. Явсан хүмүүсийг эргэж ирүүлэх талд нь гэх юм бол явуулсан газар нь анхаарах хэрэгтэй болж байгаа юм гэж хэлмээр байна. 

Чанаргүй. Уг нь судлаад байсан чинь тоо олон боловч яг олон сургуультай байх нь буруу гэсэн ойлголт биш юм байна л даа. Yнэхээрийн чанартай олон дээд сургууль байгуулагдаад, гаднын хүмүүс монголд ирээд ингэх юм бол бас дээд сургууль ч гэсэн эдийн засгийг өөд нь татах, хөгжүүлэх, гаднын хөрөнгө оруулалтыг татах тийм хүчин зүйл болдог бодлого байна. Жишээ нь, Сингапур ч гэдэг юмуу зарим оронд, Малайзид байна. Харамсалтай нь манай сургуулиуд чанар муудаа л байгаа юм. Тэрнээс зүгээр л автоматаар олон байна гэдэг нь муу биш, чанаргүй гэдэгтээ л асуудал нь байгаа юм. 

Насанд хүрсэн хүмүүсийнх нь дээд боловсролтой гэдэг үзүүлэлтээр нь аваад үзсэн ч гэсэн манайх дэлхийгээс түрүүлчихсэн юм байхгүй л байгаа юм. Чанарын асуудал үүсч байгаа юм. Сургалт үйлдвэрлэлийн төв болгох гэхээр бас нэлээн яриа хөөрөө болох байх даа. Бодож байгаа юм байгаа л даа, хаагдахгүйн тулд тийм болъё гэвэл бид нар дуртайяа зөвшөөрнө. Нэг тусгай зөвшөөрөл нь доошлоно гэсэн үг шүү дээ. Дээд мэргэжил олгох зөвшөөрөл нь мэргэжлийн сургалт үйлдвэрлэлийн төв болж хувирна гэсэн үг. Тэрнийг тийм хориглож барьсан юм байхгүй, дэмжинэ.

Б.Мөнхтуяа:
-Төрийн сангаар явсан хүүхдүүдийн буцаж ирэх асуудлыг тэр яамдууд нь хариуцах ёстой гээд та нар орхичихсон байна шүү дээ. Нэгэнт Боловсрол, соёл, шинжлэх ухааны яам гэдэг чинь Монгол улсын боловсролын бодлогыг барьж байх ёстой яам гэж ойлгож байна. Тэгэхээр тэрнийхээ талаар та бүхэн бас анхаарал тавих нь зүйтэй байх. Болбол энэ орж ирж байгаа шинэ хуулиндаа тэр хүүхдүүдийг буцааж яаж авчрах вэ, ямар цаг хугацаатай? Жишээлбэл, та нар үл хөдлөх хөрөнгийг нь барьцаалаад явуулдаг гэж байна. Хэдий хугацаанд тэр үл хөдлөх хөрөнгийн барьцаа та нарын мэдэлд байх юм, тэр эд нарыгаа хуулинд хуульчлаад оруулах хэрэгтэй болов уу гэж бодож байна.

Б.Бат-Эрдэнэ:
-Боловсролын хуулинд орж байгаа энэ өөрчлөлтөөр боловсролын салбарын маань сургалтын чанар хэр ахиц дэвшил гарна гэж үзэж байна?

Бидний хойч ирээдүй болсон хүүхэд залуучуудын хүмүүжлийн асуудал аль хэмжээнд хаана нь оруулж байгаа вэ? өнөөдөр хүүхдийн хүмүүжлийн асуудал, ер нь хүнээр хүн хийх асуудал уламжлалт сэтгэлгээ их алдагдсантай холбоотой хүндрэлүүд гарч байна. Нийгэмд их хүндрэлүүд гарч байна гэж ингэж ойлгодог хүн л дээ. Тэгээд би энэ чиглэлээр асууж байгаа юм. Эх эцгүүд нь болохоор хүүхдийн хүмүүжлийн асуудлыг сургууль цэцэрлэг рүү түлхчихдэг, сургууль цэцэрлэгийн хүрээнд нэг хэсэг хүмүүжлийн асуудлыг орхичихсон явсан, одоо чухам энэ хуулинд ямархуу байдлаар оруулж байгаа бол гэсэн ийм хоёр асуулт байна.

П.Цагаан:
-Яг чанарын тухайд гэхээр монгол хүүхдийн унаган ухаан гэх юмуу, байгалиас өгөгдсөн данный бол дэлхийн ямар ч үндэстний хүүхдээс дутуугүй гэдэг нь харагдаж байгаа юм. Тэр нь юугаар харагдаж байна гэхээр олон улсын олимпиад, уралдаан тэмцээнд оролцож байгаа байдал энэ бүгдээс. Гэхдээ шинэ гээд хэлчихээр хаашаа ч юм, манай яамнаас баримталж байгаа бодлого тийм нэг онцгой гэдэг юмуу, олон улсын хэмжээнд гаргадаг амжилтаар нь сургуулиудын чанарыг биш, нийт хоцрогчгүй байх, хүүхдэд ээлтэй сургууль байх, ерөнхий боловсролын сургуулийг хоцрогчгүй байх гэдэг гол үзүүлэлтээр нь шалгаруулах болзол, уралдаан зарлаад явж байгаа. 

Харин дээд сургуулиудын ритингийг тогтоож барихдаа дэлхийн хэмжээнд цоорсон, тодорсон оюутан, багш, эрдэмтэн төрүүлж байгаагаар нь шалгуураар хэмждэг, ийм хоёр өөр шалгуураар хэмжих бодлого баримталж явж байгаа. Ерөнхий түвшингээр аваад үзэх юм бол мэдээж манайх тийм сайн юунд хүрэхгүй юм байна лээ. Ажилд очсоноос хойш олон газруудаар яваад сургууль, соёлоор үзэж байхад. Ялангуяа манайх гадаад хэл, мэдээлэл холбооны технологийн талаараа нэлээн хоцронгуй явж байгаа юмуу даа гэсэн сэтгэгдэл төрсөн. Энийг л яаж өөд нь татах вэ гэдэг дээр анхаарч байгаа.

Хүмүүжил гэдэг үг их чухал хөндлөө. Энэ дээр хүмүүжил гэсэн үг бараг ганц хэрэглэгдэж байгаа энэ хуулин дээр энэ үгийг бид нар төлөвшүүлэх гэдэг нэр томъёогоор, арай өргөн хүрээтэй нэр томъёо хэрэглэж, хуулийн төсөлд оруулж байгаа. Төлөвшүүлэх гэдэг дотор нь ёс зүй, бие бялдрын хүмүүжил гээд их олон өргөн хүрээтэй ийм ойлголтоор энэ хуулийн нэмэлт, өөрчлөлтийг оруулах саналд төлөвшүүлэх гэдэг нэр томъёо хэрэглэсэн гэдгийг эрхэм гишүүнд хэлье.

С.Отгонбаяр:
-Товчхон асуултууд байна. Нэгдүгээрт, манай гишүүдээс түрүүнд гарсан дүрэмт хувцастай холбоотой асуудлууд ярьсан. Энэ бол нээлттэй тендерээр явагддаг ийм дүрэмт хувцасны нийлүүлэлт, хангалтыг зохион байгуулдаг асуудал байдаг юм байна лээ. Өнгөрсөн жил Батзүү гээд компани тендерт ялсан. Ялаад дотоодын оёдлын үйлдвэрүүд гэж өчнөөн олон мянган үйлдвэрүүд байж байхад энэ үйлдвэрүүдэд захиалга явуулж хийдэггүй, гадаад буюу Хятадад Эрээнд үйлдвэрлээд авчирдаг асуудал байдаг юм байна лээ. Ер нь үнэ ханшны хувьд яам өөрөө ямархуу хэлбэрээр зохион байгуулдаг юм, энэ дүрэмт хувцасны асуудалд. Дотоодын үйлдвэрүүдэд захиалга явуулах бололцоо байдаггүй юмуу?

Өнөөдөр тендерт орсон 2 компани гэж яриад байгаа. Маш их маргаантай, үнийн хувьд их өндөр үнэтэй орж ирдэг асуудал. Энд бол дотоодод нэг дүрэмт хувцсыг 4-5 доллараар оёулчих бололцоотой байтал Эрээнээс 12-13 доллараар оруулж ирдэг гэсэн ийм мэдээлэл байдаг юм байна лээ, энэ хэр бодитой юм бол? Хүрэлцээ хангалт нь бас дутуу дулимаг байдаг гэсэн ийм асуудлууд байдаг.

Оюутны дотуур байр гээд айхтар асуудал байдаг юм. Yнэхээр оюутны дотуур байранд маргаан маш их гардаг тийм асуудлыг телевиз, радио, мэдээллийн хэрэгслээр нэлээн гомдлын чанартай асуудлууд ирдэг. Оюутнууд дотуур байранд амьдардаг бололцоо нөхцлийг олгож өгдөггүй асуудал их байдаг. Хажуугаар нь гаднын хөндлөнгийн хүмүүсийг орон байраар нь, тэр оюутнуудад зориулагдсан оюутны байранд амьдрах нөхцөл бололцоог нь гаргаж өгдөггүй, хөндлөнгөөс орж ирж тэр байрыг нь эзэгнэдэг ийм асуудлууд байдаг. Оюутны дотуур байрны ариун цэвэр, тохижилтын асуудалд тодорхой хэмжээний мөнгө төлөвлөгдсөн байдаг. Энэ бол зориулалтаараа зарцуулагддаггүй асуудал нэлээн яригддаг юм байна лээ.

Өнөөдөр 55 мянга орчим оюутан байдаг гэсэн яриа, судалгаа байдаг юм шиг байгаа юм. Хэдэн хувь нь оюутны байраар хангагдаж чадаж байна уу, хөдөө орон нутгаас орж ирж байгаа. Дээрээс нь гадаад оюутны хувьд энэ оюутны байр үнэхээр шаардлага хангадаггүй гэдэг асуудал байдаг. Дээрээс нь үнэ ханшийн хувьд хүртэл ялгаатай байдаг учраас тэд нарын шаардлагад хүрсэн энгийн шаардлагуудыг хангаж чаддаггүй ийм оюутны байрууд маш олон байна. Чанар стандартын хувьд чанар хангадаггүй, мэргэжлийн хяналтын зүгээс нэлээн асуудал тавьж үйл ажиллагааг нь хүртэл зогсоож байсан тохиолдол байдаг юм байна лээ.

Багш нарт орон сууцны асуудал, нийгмийн асуудал тулгамдсан асуудал байдаг учраас оюутныхаа оронд оюутны байранд заримдаа багш, ажилчид, албан хаагчдаа оруулаад олон хүүхэдтэй багш нар ч байдаг гэж сонсогддог юм, энэ асуудлыг цаашдаа яаж шийдвэрлэхээр зохион байгуулж байгаа юм бэ, энэ дотуур байрны асуудалтай холбогдуулаад тодорхой тайлбар хийнэ үү.

Гуравдугаарт, мэргэжлийн сургалтын асуудал байж байгаа. Өнгөрсөн социализмын үед маш олон сургалтын үйлдвэрүүдэд байж байсан, тэндээс мэргэжилтэй, нарийн мэргэжлийн боловсон хүчнийг бэлтгэж гаргадаг байсан. Өнөөдөр үндсэндээ энэ үйл ажиллагаа тасалдсан, зогссон гэж хэлэхэд болохоор байгаа. Миний сонгогдсон тойрог дээр сургалт үйлдвэрлэлийн лицей гээд Техникийн их сургуулийн харьяа техникийн лицей гэдэг нэртэй байж байгаа, хуучин техник мэргэжлийн сургууль юм шиг байгаа юм. Тэр сургуулийн үйл ажиллагаа гэж үндсэндээ өнөөдөр үлгэн салган байдалтай, өөрийн төсөв хөрөнгө зарцуулах эрх мэдэл байхгүй, Техникийн их сургуулийн хавсарга болгоод тавьчихсан, энэ дээр нарийн мэргэжил олгодог, тийм мэргэжил сургалт үйлдвэрлэлийнх нь шинж чанар алдагдсан хэлбэртэй байж байгаа, удирдлага зохион байгуулалт үндсэндээ байхгүй, цалин хөлсний хувьд гэхэд бас хангалттай санхүүжилтээ авч чаддаггүй, үйлдвэр сургалтын үйл ажиллагаа, сургалт явуулахад учир дутагдалтай зүйл их олон байдаг гэж намайг тэр байгууллага дээр очиход гомдлын чанартай асуудлууд их ярьж байсан.

Энийг Техникийн их сургуулийн харьяа салбар мэт байдлаас нь салгах тийм бололцоо байдаггүй юмуу, биеийн нь даасан хэлбэрээр техникийн сургалт үйлдвэрлэлийн лицей гэдгийг нь хадгалаад явуулж болохгүй юу? Ер нь бусад үйлдвэр сургалтын газрууд ямархуу хэлбэрт байгаа юм бэ? иймэрхүү жишээтэй байгаа юу, арай өөр байдлаар явуулахаар төлөвлөгдөж байгаа зүйлүүд байна уу? хуультай холбогдуулаад асуухад.

П.Цагаан:
-Дүрэмт хувцсыг манай яам тендер зарлаад худалдаж авдгийг бүр мөсөн больсон. Тийм зүйл байхгүй. 10 хэдэн компанийн дүрэмт хувцсыг үзээд энэ бол стандартад нийцэж байна гэж хэлсэн зүйл байгаа. Тэгэхээр дүрэмт хувцас гэхээр заавал үнэтэй, тансаг, тийм хувцас хотоос нэгдсэн журмаар нийлүүл гэхгүй байгаа юм л даа. Хөдөө орон нутаг, суманд ч гэсэн ажилгүй мөртлөө, албан байгууллагад ажилладаггүй ч байсан, ажилладаг ч байсан үйлэнд уран эмэгтэйчүүд зөндөө байгаа шүү дээ. Тэгэхээр эхлээд цамцаараа ижилс. Ховдын Булган суманд гэхэд тэнд байгаа сургууль өөрсдөө сонгоод хамгийн үйлэнд уран эмэгтэйчүүдийг авчраад оёулаад өмсөж болно. Хамгийн гол нь тэр хувцас хүүхдийн бие бялдар, эрүүл ахуйн нөхцөл, шаардлага энэнд нийцсэн байх хэрэгтэй гэсэн тийм л ерөнхий шаардлага тавьж байгаа болохоос биш яг ийм ийм заавал ийм хувцас гэсэн шаардлага байхгүй нэгдүгээрт.

Хоёрдугаарт, манайх худалдаж авахгүй байгаа, 90-ээд оны сүүлээр худалдаж авсан компанийн зарга заальхай явсаар байгаад бид нар нэг компанийхийг төлж дуусаад ерөөсөө тийм худалдаж авах юманд манайх оролцохгүй байгаа, тендер зарлахгүй байгаа гэж хэлмээр байна. Сургуулиуд нь өөрсдөө шийдэж байгаа, бүрэн эрхтэйгээр. Сургуулийн захиргаа, эцэг эхийн зөвлөлтэй нийлээд.

Оюутны байрны тухайд гэхэд энэ чинь их зовлонтой асуудал байдаг юм байна лээ. Оюутны холбоотой бид хамтарч ажиллаад бас ингэж дотуур байрны судалгаа гаргаж үзсэн. Хөдөөнөөс ирсэн хүүхдүүдийн дундаж 66 хувь нь гэж байгаа юм. 3/2 нь дотуур байранд хамрагдаад, 3/1 нь ах дүү, хамаатан садан, найз нөхдөөрөө амьдраад явж байгаа. Оюутны байранд байгаа хүмүүстэй уулзаж, захирлуудтай ярьсан. Өчигдөр оюутан байсан, өнөөдөр багш болсон, тэр залуу багш нарыг чинь бид нар ажиллуулмаар байна, яах ч арга байхгүй, эд нар чинь чадсандаа биш, чадахгүй, ядарсандаа ингэж оюутнуудтай үймж шуугиад байж байна гэсэн тийм зүйл хэлж байгаа.

Тэгэхээр оюутнууд буцаагаад яаж байна гэхээр 10, 20 жил амьдарсан их олон хүүхэдтэй хүн байна, ашигтай гэсэн зүйл хэлээд байгаа юм л даа. Бид энэ талаар Оюутны холбоотой гэрээ байгуулаад үзлэг, шалгалт хийгээд захирлуудтай нь төрийн өмчийн сургуулиудтай ярьж хөөрч байгаа зүйл байгаа. Тэрэнд үнэхээр багш нар боломжгүй байгаа учраас л тэнд байгаад байгаа юм, гол нь. Өчигдөр оюутан, өнөөдөр багш болчихсон. Тэгэхдээ тэрэнд бас хугацаа зааж өгдөг юмуу, 40.000 айлын орон сууц баригдахаар тийшээ хүмүүс орохоо болих ч юмуу, яах ч юм. Энийг их сайн мэдэж байгаа.

Гадаад оюутнуудын тухайд шаардлага өндөр юм байна лээ. Сургуулиуд нь ч бас мэддэг учраас анхаарч байгаа. Энэ дашрамд хэлэхэд энэ оноос эхлээд гадаадаас оюутан солилцоогоор Монгол улсын их дээд сургуульд суралцаж байгаа оюутнуудад өгдөг тэтгэлэг, мөнгөний хэмжээг жаахан ч гэсэн нэмэгдүүлж өгсөн. Манайхаас өгдөг мөнгийг жаахан нэмж өгсөн. Өнөөдрийн байдлаар айхтар гомдол санал гарсан зүйл байхгүй байгаа гэж хэлмээр байна.

Сургалт үйлдвэрлэлийн төв, ТИС-ийн салбар болох, болохгүй тухайд хоёр өөр урсгал явагдаж байна л даа. Жишээлбэл, таны сонгогдсон тойргийн лицей салъя гээд салаад манай яаманд ирж байхад ямар хүсэлт ирж байна вэ гэхээр Өмнөговь аймагт Бат-Эрдэнэ гишүүний тойргийн сургалт үйлдвэрлэлийн төв ТИС-ийн салбар болъё гээд. Нэг нь салъя гээд, нөгөөдөх нийлье гээд ингээд явагдаж байна л даа. Тэгэхээр яг ийм чиг хандлагатай гэсэн нэг чиг хандлага алга. Зарим нь салбар нь болъё гэж байна, зарим нь болохгүй салъя гэж байна. Таны хэлдэг сургалт үйлдвэрлэлийн төв манай яаманд шилжээд ирчихсэн. 

С.Отгонбаяр:
-Дунд сургуулийн дотуур байрны асуудал байна, тэрний хангалтын асуудал их дулимаг байдаг юм байна лээ, өвлийн хүйтэн, дулаалга нь ажиллахгүй, дулаан хөнжил гудас байдаггүй, ор хөнжлийнх нь асуудал хүртэл их хүндрэлтэй байдаг ийм сум дүүргүүд, алслагдсан газруудад аймаг, орон нутгийн дунд сургуулийн дотуур байрны асуудал дээр тодорхой ямар арга хэмжээ авах гэж байгаагаа. Өнөөдрийн байдлаар үнэхээр хүнд байна лээ. Нийтлэг шинж чанараараа.

П.Цагаан:
-Төсөв хэлэлцэж байгаа байр сууринаас хариулах юмуу, мэдээллийн шинжтэй гэх юмуу? 

С.Отгонбаяр:
-Мэдээллийн.


П.Цагаан:
-Өнгөрсөн 4, 5 жилд Азийн хөгжлийн банк, Нордикийн сангаас нийтдээ 178 ерөнхий боловсролын сургуулийн 300-гаад барилга байшинд их засвар хийсэн байгаа. Энэнээс гадна төсвийн хөрөнгөөр байнга жилд 10 гаран сургуулиуд урсгал засвар хийгээд яваад байгаа. Энэ дотор аль аль нь байгаа байр савных нь нөхцлийг сайжруулах ийм нэг ажил хийгдсэн. Yүнээс гадна саяны дээр хэлдэг хоёр төслийн шугамаар гэхэд 6 барилга шинээр баригдсан байгаа. Ямар ч байсан дээрдэж байгаа. Тэгэхдээ хангалттай биш байгаа. Улсын бэл бэнчин, хөрөнгө мөнгөтэй холбоотой асуудал байгаа. 


Ц.Нямдорж:
-Завсарлачихаад байнгын хорооны дүгнэлтээ сонсоё.






ЗАВСАРЛАВ.

Ц.Нямдорж:
-Цанжид гишүүн дүгнэлтээ танилцуулж бай. Идэвхтэн гишүүний хүсэлтээр Хан-Уул дүүргийн иргэд сонгогчдын төлөөлөгчид УИХ-ын үйл ажиллагаатай танилцаж байна. Та бүхэнд амжилт, аз жаргал сайн сайхан бүхнийг гишүүдийнхээ нэрийн өмнөөс хүсэн ерөөе. Миний анх Их Хурлын гишүүнээр сонгогдсон тойрог.

А.Цанжид:
-УИХ-ын дарга, эрхэм гишүүд ээ,

Монгол улсын Засгийн газраас 2005 оны 11-р сарын 22-ны өдөр УИХ-д өргөн мэдүүлсэн Боловсролын тухай, Бага дунд боловсролын тухай, Дээд боловсролын тухай хуульд нэмэлт, өөрчлөлт оруулах тухай, Боловсролын тухай болон бага, дунд боловсролын тухай хуулийг дагаж мөрдөх журмын тухай, Газрын төлбөрийн тухай хуульд өөрчлөлт оруулах тухай, Хуулийн этгээдийн улсын бүртгэлийн тухай хуульд өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай хуулийн төслүүдийн хэлэлцэх эсэх асуудлыг Боловсрол, соёл, шинжлэх ухааны байнгын хорооны 2005 оны 12-р сарын 14-ний өдрийн хуралдаанаар хэлэлцлээ.

Засгийн газрын үйл ажиллагааны хөтөлбөрт боловсролын эрх зүйн шинэчлэлийг гүнзгийрүүлнэ гэж заасныг баримтлан боловсролын салбарын харилцааны зохицуулалтыг өнөөгийн шаардлагад нийцүүлэн улам боловсронгуй болгох, боловсролын байгууллагын эрх зүйн орчинг тодорхой болгох, дээд боловсролын сургалтын байгууллагын ангилал, удирдлагын тогтолцоог боловсронгуй болгох, боловсролын байгууллагын хариуцлагыг сайжруулах сургалтын тогтолцоог 12 жилд шилжүүлэх зэрэг асуудлыг шийдвэрлэх зорилгоор эдгээр хуулийн төслийг боловсруулсан байна.

Байнгын хорооны хуралдаанд оролцсон УИХ-ын гишүүдийн 100 хувийн саналаар төслийг хэлэлцэх нь зүйтэй гэж үзсэний дээр УИХ-ын гишүүн Цанжид, Содномцэрэн, Эрдэнэсүрэн нар хуулийн төслийг сайтар судалж, нухацтай хандах, ойрын жилүүдэд дахин дахин өөрчлөхгүй хэмжээнд хүргэн боловсруулах, дээд боловсролын байгууллагын хэв шинжийг олон улсын жишигт нийцүүлж тодорхой болгох, хүүхэд залуучуудын хүмүүжил төлөвшлийн талаар тодорхой заалт тусгах, боловсрогдож буй их сургуулийн хуультай асуудлыг харилцан холбоотойгоор авч үзэх, одоо үйлчилж буй хуулиас ухарсан гэж үзэж болох зарим заалтыг хасах, багш, сурган хүмүүжүүлэгчийн нийгмийн асуудлыг нарийвчлан тусгах, төслийн хэл найруулгыг сайжруулах зэрэг саналуудыг гаргасан болно.

УИХ-ын эрхэм гишүүд ээ,

Боловсролын тухай, Бага дунд боловсролын тухай, Дээд боловсролын тухай хуульд нэмэлт, өөрчлөлт оруулах тухай, Боловсролын тухай болон бага, дунд боловсролын тухай хуулийг дагаж мөрдөх журмын тухай, Газрын төлбөрийн тухай хуульд өөрчлөлт оруулах тухай, Хуулийн этгээдийн улсын бүртгэлийн тухай хуульд өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай хуулийн төслүүдийн хэлэлцэх эсэх талаар гаргасан Боловсрол, соёл,шинжлэх ухааны байнгын хорооны санал, дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Ц.Нямдорж:
-Байнгын  хорооны дүгнэлттэй холбогдуулж асуулт асуух гишүүд.

Д.Одбаяр:
-Багц хуулиудыг байнгын хороон дээр хэлэлцсэн байна. Дүгнэлт дээр ийм үг байгаа юм. 3 дахь обзац тэр чигээрээ. Төслийг сайтар судлана, нухацтай хандана, дахин өөрчлөхгүй байх хэмжээнд боловсруулна гээд, олон улсын хэв жишигт нийцүүлж тодорхой болгох, хүүхэд залуучуудын төлөвшлийн заалт тусгах, боловсрогдож буй их сургуулийн хуультай нийцүүлэх, одоо үйлчилж буй хуулиас ухарсан гэж болох зарим заалтыг хасах гээд ийм олон зүйл яригдсан юм байна. Энэ саналуудыг бидэн дундаа төдийгүй манай монголдоо боловсролын салбартаа толгой цохих эрдэмтэн, доктор, гишүүд маань хэлжээ. Цанжид, Эрдэнэсүрэн, Содномцэрэн гишүүн гээд. Ийм олон саналууд гарсан юм байна.

Сая бас гишүүдээс асууж тодруулж байгаа байдлыг харахад нэлээн их зүйл дээр анхаармаар. Энэ олон саналуудаа дараагийн хэлэлцүүлгийн шатанд байнгын хороо тусгаж чадна гэж үзэж энийг хэлэлцүүлэхээр оруулж ирж байгаа юмуу? Яагаад гэвэл би энэ хуулийг буцаамаар байгаа юм. Засгийн газраар өөрөөр нь хэлэлцүүлж байж ингэж оруулж ирэхгүй бол маш олон саналууд яригдсан байна. Их чухал. Тэр дундаа ноцтой. Одоо үйлчилж буй хуулиас ухарсан гэх зэрэг. Тийм учраас энэ болгоныг хэлэлцүүлгийн дараа дараагийн шатуудад хэлэлцээд тусгаж чадна гэж үзэж байгаа юмуу?

Хоёрдугаарт, УИХ-ын өргөн барих журмын тухай хуулин дээр Засгийн газар болон холбогдох яамдын санал гэж байгаа. Тэгэхээр нэмэлт оруулж байгаа бусад хуулиуд байна. Тэрэн дээр Хууль зүй, дотоод хэргийн яамнаас санал өгсөн байна, зөвшөөрөл өгсөн байна, Засгийн газар холбогдох яамдуудаас нь санал авсан юм байна уу, энэ яагаад энэ материал дотор орж ирсэнгүй вэ? өөрөөр хэлбэл тэр хуулиудад оруулах гэж байгаа өөрчлөлтүүдийг тухайн яамдууд нь дэмжсэн юмуу, дэмжээгүй юмуу?

Б.Эрдэнэсүрэн:
-Байнгын хороо нэлээн олон талаас нь шүүж ярилцсан л даа. Байнгын хороон дээр ажлын хэсэг гараад бас нэмэлт судалгаа, тооцоо хийгээд явж байгаа юм. Ер нь боловсролын хуулинд анхаарч үзэх, нэмэлт, өөрчлөлт оруулах шаардлага байна уу гэвэл байгаа юм. Харамсалтай нь тэр асуудал бүхэлдээ иж бүрнээр энэ хуульд орж ирж чадаагүй. Энийг бас ний нуугүй ярьсан. Ялангуяа хүмүүжил төлөвшилтэй холбоотой асуудал, багш нарын нийгмийн асуудалтай холбогдолтой асуудал, сургуулийн ангилалын тухай асуудал гэх мэтээр нэлээн олон асуудлууд байгаа юм. Гэхдээ энэ бүх асуудлуудыг яриад хэлэлцээд ер нь бид нар цаашаа явах нь зүйтэй юм. Хэлэлцэх эсэхээ хэлэлцчихье, яг анхны хэлэлцүүлэг хүртэл бас нэлээн арга хэмжээ авъя гэсэн ийм байр суурьтай байгаа, маргааш гэхэд нэлээн өргөн олон нийтийн төлөөлөлтэй сургалт, семинар энэ ордонд зохион байгуулахаар холбогдох гишүүдэд урилга тарж байгаа. Гэх мэтээр энэ хэлэлцүүлгийг нэлээн үргэлжлүүлээд анхны хэлэлцүүлэг хүртлээ нэлээн их ажиллах ийм шаардлага байна гэсэн. Тэгээд бас бололцоотой юмаа гэж үзээд холбогдох тооцоонуудыг хийгдсэн байдлыг урьдчилж өгсөн даалгаврын дагуу харж үзэж байгаад хэлэлцчих нь зүйтэй юмаа гэсэн ийм байр суурьтай байгаа юм.

Бусад газруудаас санал авсан, яаманд нэг зүйл дээр бид жаахан зэмлэсэн. Бусад газруудын юунд хөтлөгдсөн. Яам болгон л нэг ийм юмыг хасмаар байна гэхээр хасаад байдаг, тэгэхээр салбарын яам асуудлаа барьж нэг бодлого зангидаж явахгүй бол салбарын бус яамдын гаргасан санал болгонд захируулаад тэрнийгээ хамгаалж чадахгүй бол бас болохгүй л дээ. Тэрнээс болж бас өмнө нь байсан зүйлүүд нэлээд хасагдсан барьсан тийм зүйлүүд байгаа юм. Ер нь яамд саналуудаа яриад, тусгаад нэлээн өөрчлөлт оруулаад санал өгсөн юм байна лээ, Санхүү, эдийн засгийн яам, Хууль зүй, дотоод хэргийн яам бүгд санал өгсөн юм байна лээ.

Ц.Нямдорж:
-Хэдэн яамнаас хэдий хэр санал авсан юм?

Б.Мишигжав:
-Хуулийн төслийн талаар Засгийн газарт оруулж бүх яамдаас санал авсан байгаа. Тэр саналуудыг байнгын хороон дээр танилцуулсан. Өнөөдөр гишүүдэд тараагүй байна.

Ц.Нямдорж:
-Яагаад Засгийн газраас санал оруулж ирэхдээ тэр саналаа хавсаргаагүй юм бэ?

Э.Бат-Эрдэнэ:
-Засгийн газарт асуудал оруулахад бид нар бүх яамдын сайд нарын саналыг нэгтгэж оруулж хэлэлцүүлсэн. Засгийн газраар хэлэлцсэний дараа Их Хуралд өргөн барихын өмнө Хууль зүйн яам эцэслэн хянасан тэр санал орж ирсэн байгаа, тэрнээс өмнөх санал нь Засгийн газар дээр яригдсан учраас зарим өөрчлөлтүүд туссан болохоор тэр нь онцын шаардлагагүй болов уу гэж бодсон юм. Засгийн газрын эцэслэн хэлэлцэж, өргөн барихаар тогтсон тэр төсөл дээр Хууль зүйн яам ажиллаад хамгийн сүүлийн санал нь Хууль зүйн яамны санал байгаа юм.

Ц.Нямдорж:
-Засгийн газар дээр хэлэлцэхийн өмнө тэр яамдаас авсан бүх санал хавсрагдаж орж ирэх ёстой шүү дээ, Их Хурал дээр, хойшдоо энийг хатуу мөрдөөрэй.

Э.Бат-Эрдэнэ:
-Өгч болно, байгаа.

Ц.Нямдорж:
-Байнгын хорооны гишүүд гэлгүй бүх гишүүдэд яамдаас өгсөн саналыг нэмж тарааж өгөөрэй.

Р.Раш:
-Дүгнэлтийн эхний хуудасны сүүлчийн өгүүлбэр одоо үйлчилж буй хуулиас ухарсан гэж үзэж болох зарим заалтыг хассан гэж байна. Ямаршуу янзтайг нь хассан юм бол?

Хоёрдугаарт, их сургуулийн хуультай асуудлыг харилцан холбоотойгоор авч үзэх гэсэн чинь энэ хуулийн хүрээнд ингэж ойлгогдож байна уу, түрүүнд ч яригдаад байсан их сургуулийн хуучин яг энэ хуулийнхаа хүрээнд бид нар хэлэлцээд багтах уу?

Гуравт, энэ хууль гарснаар боловсролын хөдөөгийн байдал яаж өөрчлөгдөх бол? Бид нар цөмөөрөө мэдэж байна, хөдөөнөөс сонгогдсон олон хүн бий. Өнөөдөр багш байхгүй, хичээл нь цонхолдог. Тэгээд л хот бараадана шүү дээ. Бид нар цөмөөрөө мэдэж байгаа, боловсрол, эрүүл мэнд, зах зээл гурав л хөдөө орон нутагт дутаж байгаагаас болоод энэ Богд уулын чинь ар руу шаваад байна шүү дээ. Энийг нэг хэлж өгөөч. Ер энэ байгууллага хязгаар тавих нь зүйтэй, цаашид байгуулах юмнуудыг болж өгвөл хөдөө орон нутаг, бүсийн чиглэлээр байвал зүгээр юмаа, тийм бол тэнд нь тогтоож орон нутагтаа тохирсон, эргээд очихгүй байна энээ тэрээ гээд асуулт яваад байна лээ, энэнд нөлөөлөх юм гэж ингэж үзэж байна.

Хөдөөд чиглэсэн бодлого. Хөдөөгүйгээр монгол орныг дүрслэх арга ерөөсөө байхгүй шүү дээ. Бид хот л гэж яриад байна, энэ дөрвөн уулынхаа дунд л яриад байна, ихэнх юмыг. 

Б.Эрдэнэсүрэн:
-Ганц нэг асуудлууд байгаа юм. Тухайлбал, түрүүнд Энхболд гишүүн асуугаад байна лээ, хувийн олон сургуулиуд байна, энийг яаж цэгцлэх юм гээд. Энэнтэй холбоотойгоор анх 2002 оны хуульд барьсан гол чиглэл бол дээд боловсролын байгууллагыг 3 ангилалтай болгоод хэв шинжийг нь тогтоосон юм. Тухайлбал, коллеж, дээд сургууль, их сургууль гээд. Коллежийг бол дипломын юунаас дээшээ явуулахгүйгээр тэгээд цэвэр сургалтын, тэгээд сургалт үйлдвэрлэлийн шинжтэй, ялангуяа одоогийн ТМС, мэргэжлийн сургалт үйлдвэрлэлийн төвүүд бакалаврын сургалт, дээрээ дипломын сургалт авчихсан ийм хэв маягийн нэлээн практик чиглэлтэй сургуулиудыг нэг хэсэг гаргаж ирээд дараа нь дээд боловсролын байгууллага нь сургалт эрдэм шинжилгээний чигтэй, их сургууль нь болохоор эрдэм шинжилгээ гэдэг үг нь түрүүлж байгаа юм. Эрдэм шинжилгээ, сургалт үйлдвэрлэлийн эсвэл эрдэм шинжилгээ, сургалтын гэсэн ийм хэв шинжүүдийг бүгдийг хасаад ерөөсөө хоёр шатлалтай байна гээд.

Одоо бол нэг хувийн жижигхэн коллежийг Санхүү, эдийн засгийн дээд сургууль яг нэг ангилалд оруулна гэдэг үнэхээр болохгүй байгаа юм. Аймгийн мэргэжлийн сургалт үйлдвэрлэлийн төв чинь коллеж болчихсон. Тэрнийг авчраад дээд сургууль гээд бүгдийг нь ингэчихээр харин ч энэ сургуулиудыг жаахан цэгцлэх биш, бүр статусыг нь өндөржүүлээд явчихаж байгаа ийм юм байгаа юм. Тэгэхээр энийг бүр нарийсгаад хэв шинжийг нь еще тодруулаад гаргаад ирсэн бол бид хүлээж авч болохоор байсан. Бүр их сургууль гэдэг тодорхойлолтыг ч гэсэн их бүдэгрүүлээд ирсэн. Энэ ангилалд харж үзэх юм бол дээд сургууль, коллеж хоёрын хооронд магистрын сургалтаар зэрэглэлийн ялгаа тогтоосон явдал бол жаахан эргэж харахаар юм байсан юм байна лээ. Яагаад гэвэл бүх коллежууд зөвхөн магистр бэлтгэнэ гэж хөөцөлдөөд магистрийн сургалтанд сөрөг нөлөөлчихөж болзошгүй байгаа юм. Харин тэр зүйлийг нь авахаар ороод ирсэн бол бас болмоор байгаа юм. Гэх мэтээр ийм зүйлүүд бас байгаа юм. Тэр зүйлийг л хэлж байгаа юм. Тэрнийг нэлээн нарийвчилж авах талаар яаманд даалгавар өгсөн, одоо хийгдэж боловсрогдож байгаа.

Их сургуулийн хуультай уялдуулах гээд манайд энэ бусад орны туршлагыг хараад үзэхэд боловсролын байгууллагад их олон хэв шинжтэй, томоохон их сургуулиудыг тусгай хуулиар зохицуулж байна. Жишээ нь, Солонгос улс гэхэд Корейгийн үндэсний их сургууль, Корейгийн шинжлэх ухаан технологийн их сургууль, Армийн гэх мэтийн өвөрмөц их сургуулиудыг тусгай хуулиар зохицуулаад байгаа юм. Бусад их сургуулийг боловсролын хуулиар.

Гэтэл манайд нэг том үндэсний их сургуулийн захирлыг томилохоос эхлээд бүх асуудлыг нэг шинээр үүссэн коллежтай яг адилтгаад боловсролын хуулиар зохицуулчихаар зөрчил гараад байгаа юм. Түрүүнд яригдаад байгаа захирлыг сонгох тухай асуудал ч тэр шүү дээ. Энүүгээр чинь зарчмын чанарын их ялгаатай байна. Ийм учраас их сургуулийн хууль гээд энэнтэй нэг их зөрчилдөхөөргүй тийм хууль боловсрогдоод явж байгаа юм. Тэр хуулийг дараа бас оруулж ирээд анхны хэлэлцүүлгээ хамт хийе, хэлэлцэх эсэхийг нь зэрэгцүүлээд хийчихье гэсэн ийм байр суурьтай байгаа юм.

Одоо энэ боловсролын хууль дээр тэр ч болоогүй, энэ ч болоогүй гээд их олон санал гардаг. Энийг нэгтгээд аваад дахин дахин өөрчлөхгүй болгох юмсан гэсэн үүднээс ийм байр суурьтай байгаа юм.

Ц.Нямдорж:
-Тэр их сургуулийн хууль чинь хаана байгаа юм бэ?

Б.Эрдэнэсүрэн:
-Гишүүд боловсруулаад өргөн барихад бэлэн болчихоод байгаа юм.

Ц.Нямдорж:
-Хэзээ өргөн барих юм бэ?

Б.Эрдэнэсүрэн:
-Ойрын хугацаанд.

Ц.Нямдорж:
-Өргөн баригдаагүй хуультай асуудал ойртуулна гэдэг дүгнэлт байж таарахгүй шүү дээ, ийм юмаа анхаармаар юм.

Б.Эрдэнэсүрэн:
-Хөдөөгийн боловсролын асуудал гэж бас тийм асуудал бий л дээ. Жишээ нь Арвин гишүүн түрүүнд асуугаад байна лээ. Хөдөө Увс аймгийн Хяргас сум гэхэд 8 бага ангийн багш дутагдалтай байгаа юм. Манай энэ төрийн сан гээд байгаад байдаг, тэр лүү ерөөсөө хандах механизмаа ашигладаггүй, энэ хуулиар ч гэсэн хөдөөний багш нарыг илүү тийшээ очиж ажиллах сонирхол бага төрүүлж байгаа ийм юм байгаа юм. Энэнд хөдөө ажиллаж байгаа багш нар тэр нийгмийн халамж, тэр тэтгэвэрт гарах асуудал дээр нь арай орон нутгийн эмч нарын түвшинд аваачиж жаахан өөр болгоё, нэлээд томоохон өөрчлөлтүүд хийе гэсэн байр суурь байгаа юм. Хөдөө ялангуяа 15-аас дээш ажилласан багшид тэтгэвэрт 25-аас дээш жил ажиллаад гарахад нь нэг удаа олгох буцалтгүй тусламж нь арай өндөр 18 сарынх байхаар ингэж олгоё гэсэн ийм зүйлүүд бас байгаа.

Мөн сургалтын төрийн сан. Энэ асуудлыг тэр хөдөө рүү очиж байгаа хүнд өгөх. Манайхан ерөөсөө тэрнийгээ л устгах, хийсэн юмаа устгах тухай бодоод л тэгээд оюутнуудаа бужигнуулаад байх юм. Энэ байгаа юмаа механизм болгож ашигламаар байгаа байхгүй юу. Энэ сургалтын төрийн сан чинь маш хүчирхэг хэрэгсэл, тэрнийг хөдөө рүү боловсон хүчин шилжиж очих, багш нар шилжиж очих, эмч нар шилжиж очих хэрэгцээтэй мэргэжлийн ажилтнууд шилжиж очих ийм чиглэл талаас нь бас орж ирэхгүй байгаа юм. Тийм учраас хуульчилж өгье гэсэн байр суурьтай байгаа юм.

Ц.Нямдорж:
-Байнгын хорооны дүгнэлттэй холбогдож гишүүд асуулт асууж дууслаа. Одоо санал  хураалтууд явуулна.

Р.Гончигдорж:
-Би байнгын хорооны дүгнэлтэн дотроос энийг байнгын хороо хэлэлцье гэсэн юмуу, хэлэлцэхгүй гэсэн юм нь ерөөсөө заагаагүй байгаа юм.

Ц.Нямдорж:
-Байна.100 хувийн саналаар хэлэлцье гэж үзлээ гэсэн санаа дүгнэлтэнд нь байна.


Байнгын хорооноос хуулийн төслийг хэлэлцэх нь зүйтэй гэсэн санал гаргасан. Гэхдээ хууль тус бүрээр нь санал хураалт явуулна. Эхлээд Боловсролын тухай хуульд нэмэлт, өөрчлөлт оруулах тухай хуулийн төслийг хэлэлцье гэсэн санал хураалт явуулъя.


Зөвшөөрсөн 29

Татгалзсан 12

Бүгд 41

70.7 хувийн саналаар энэ хуулийг хэлэлцэх санал дэмжигдлээ.

Бага, дунд боловсролын тухай хуульд нэмэлт, өөрчлөлт оруулах тухай хуулийг хэлэлцье гэсэн санал хураалт явуулъя.


Зөвшөөрсөн 30

Татгалзсан 12

Бүгд 42

 
71.4 хувийн саналаар энэ хуулийг хэлэлцэх санал дэмжигдлээ.

Дээд боловсролын тухай хуульд нэмэлт, өөрчлөлт оруулах тухай хуулийн төслийг хэлэлцье гэсэн санал хураалт явуулъя.

Зөвшөөрсөн 34

Татгалзсан 7

Бүгд 41

82.9 хувийн саналаар энэ хуулийг хэлэлцэх санал дэмжигдлээ.

Дээр дурьдагдсан гурван хууль, түүнтэй холбоотой УИХ-ын тогтоолын төслийг Боловсролын байнгын хороонд шилжүүлье. Хэлэлцүүлгээ сайн хийгээрэй гэдгийг хэлье.

Дараачийн асуудлаа хэлэлцэж эхлэе. Аудитын тухай хуульд нэмэлт, өөрчлөлт оруулах асуудлыг хэлэлцье. Алтанхуяг сайд илтгэл тавина. Баяртсайхан гишүүн санаачилсан төслөө тусад нь хэлэлцүүлье гэсэн саналтай байгаа учраас одоо Засгийн газраас өргөн мэдүүлсэн хуулийн төслийг хэлэлцээд явчихъя.

Харин байнгын хороон дээр 1-р хэлэлцүүлэг явагдах үед Засгийн газрын санаачилсан төсөл, гишүүдийн санаачилсан төсөл хоёр хамтдаа хэлэлцэгдэнэ шүү. Ийм ойлголттойгоор.

Н.Алтанхуяг:
-УИХ-ын дарга, эрхэм гишүүд ээ,

Аудитын тухай хууль 1997 онд батлагдсанаас хойш 8 жил гаруй хугацаа өнгөрч байгаа юм. Гурван үндэслэлээр энэ хуулинд нэмэлт, өөрчлөлт оруулах ийм шаардлага үүссэн. Нэгдүгээр зүйл бол энэ хугацаанд нэлээн олон хуулиуд батлагдаж гарсан. Энэнтэй холбоотойгоор Аудитын тухай хуулинд нэмэлт, өөрчлөлт оруулах шаардлагатай боллоо. Ямар хуулиуд батлагдаж гарав гэхээр Төсвийн байгууллагын удирдлага, санхүүжилтийн тухай хууль, Нягтлан бодох бүртгэлийн тухай хууль, Төрийн аудитын тухай, Компанийн тухай, Аж ахуйн үйл ажиллагааны тусгай зөвшөөрлийн тухай, Төрийн хяналт шалгалтын тухай хуулиуд шинээр батлагдах болон нэмэлт, өөрчлөлтүүд орсон байгаа юм.

Энэ хуулинд өөрчлөлт оруулах болсон хоёрдугаар гол шалтгаан бол энэ хуулийг хэрэгжүүлэх явцад зарим доголдолтой зүйлүүд ажиглагдаж байгаа. Тийм учраас энийг цааш нь боловсронгуй болгох, эрх зүйн зохицуулалтыг нь сайжруулах ийм шаардлага үүссэн. 

Гуравт, мөн олон улсын зарим үр өгөөжтэй туршлагыг энэ хуульд нэмж суулгая гэсэн ийм 3 шаардлагын үндсэн дээр Аудитын тухай хуульд нэмэлт, өөрчлөлтийг оруулж байгаа юм. Та бүхэнд тараасан материал дээр нэлээн дэлгэрэнгүй байдлаар тавьсан байгаа. Би товчлоод зарим нэг зүйлийг хэлье. 

Аж ахуйн нэгж байгууллагад нягтлан бодох бүртгэл хөтлөлтийг сайжруулж, хяналт тавих, санхүүгийн тайлан гаргахад аудитын үйл ажиллагаа нэлээн чухал ач холбогдолтой. Иймээс аудитын үйл ажиллагааны хүрээг өргөтгөж, 50 сая, түүнээс дээш төгрөгийн актив бүхий аж ахуйн нэгж, дээр нь хадгаламж зээлийн үйл ажиллагаа эрхэлж байгаа хоршоо, Иргэний хуулийн 36.2-т заасан чиг үүрэг бүхий сангуудын санхүүгийн тайланд аудитын дүгнэлтийг заавал гаргаж байхаар нэмж оруулж байгаа юм.

Хоёрдахь нэг гол зүйл, санхүүгийн тайлан гаргах хугацаа бол аудит хийх хугацаатай зохицохгүй байгаа тухай ийм асуудал энэ хуулийг хэрэгжүүлэх явцад үүссэн. Yүнтэй уялдаад аудит хийлгэх хугацааг тодорхойлж өгсөн. Тухайлбал, хувьцаат компанийн хувьд жилийн санхүүгийн тайлан хэлэлцэх, хувьцаа эзэмшигчдийн хурлын өмнө аудитын тайлан хийлгэж байя, өөрчлөн байгуулагдах болон татаж буугдаж байгаа, эсвэл бүх хөрөнгөө дуудлагын худалдаанд гаргах гэж байгаа аж ахуйн нэгж байгууллага, тухайн үйл ажиллагаагаа хэрэгжүүлэхээс 1 сарын өмнө аудитын тайлан хийлгэж байя, бусад аж ахуйн нэгж байгууллага маань санхүүгийн тайландаа дараа жилийнхээ эхний улиралд багтааж аудит хийлгэж байхаар хугацааны асуудлыг нь ингэж хийж өгсөн.

Гуравдахь нэг гол зүйл бол аудитын үйл ажиллагаа эрхлэх аж ахуйн нэгжүүдэд тавих шаардлагыг өндөрсгөж өгсөн. Аудитын тухай хуулиар мэргэшсэн нягтлан бодогчийн эрхийг эхний удаад 2 жилээр, дахин шалгалт өгч тэнцсэн бол 5 жилээр, 3 дахь удаагаа шалгалт өгч тэнцсэн тохиолдолд бүр мөсөн олгоно гэж заасан. Энэ нь манай өнөөгийн онцлогтой нийцэж байгаа ч ойлгомжтой болгох зорилгоор мэргэшсэн нягтлан бодогчийн эрхийг нэгдэх шатны шалгалт өгч тэнцсэн бол 2 жилээр, 2 дахь шатны шалгалт өгч тэнцсэн бол 5 жилээр, 3 дахь шатны шалгалт өгч тэнцсэн бол хугацаагүйгээр олгоно гэж хуулийг өөрчилсөн.

Мөн аудитын үйл ажиллагаа эрхлэх шалгууруудыг нэлээн сайн чангатгаж өгсөн. Энэ аудитын тухай хуульд нэмэлт, өөрчлөлт оруулснаар аж ахуйн нэгж байгууллагуудын нягтлан бодох бүртгэлийн хөтлөлт, тайлан гаргалт, хуульд заасны дагуу явагдах, хараат бус аудитын үйл ажиллагааны эрх зүйн зохицуулалт улам боловсронгуй болгох ач холбогдолтой гэж үзэж байгаа юм. Тийм учраас энэ хуулийн төслийг хэлэлцэн шийдвэрлэж өгөхийг хүсье.Анхаарал тавьсанд баярлалаа.

Ц.Нямдорж:
-Ажлын хэсгийн гишүүдийн танилцуулъя. Жавзмаа-Ерөнхий аудитор, Yхэртар-Сангийн яамны нягтлан бодох газрын арга зүйн хэлтсийн дарга, Батжаргал-Сангийн яамны хэлтсийн дарга, Баярмаа-Сангийн яамны ахлах мэргэжилтэн. Энэ хуулийн төсөлтэй холбогдуулж санаачлагчаас асуулт асуулттай гишүүд.

Д.Дондог:
-Уг нь энийг хэлэлцэх эсэхийн өмнө асуулт асууж хариулт авах гэж байсан юм. Тань руу явж байгаад буцчихлаа. Энэ хуулийг дотор нь уншаад үзэхээр Төрийн байгуулалтын байнгын хороогоор хэлэлцэхээр асуудал заалт байгаа юм гэж ойлгож байна. Тийм учраас хэлэлцэхийнхээ өмнө Төрийн байгуулалтын байнгын хороогоор Төсвийн байнгын хороотой хамтраад хэлэлцэх эсэхийг нь ярьчихаад нэг мөр оруулж ирээд хэлэлцчихвэл яасан юм бэ гэсэн ийм санал хэлж асуулт тавих гэж байсан юм. Яагаад гэвэл бас нэлээн эрх хэмжээний асуудал аудитын байгууллага руу төвлөрөх ийм чиг хандлагатай хууль байна. Банкны үйл ажиллагаанд оролцох, хянаж шалгах үйл ажиллагаа нь нарийсах ийм юмнууд байгаа гэдэг утгаар ийм асуулт тавьж байна. Энийг юу гэж үзэж байгаа юм бэ? тэгэх шаардлага байна уу?

Өчигдөр Эдийн засаг, Төсвийн байнгын хороо хамтарсан хурал хийх нь хийсэн. Тэгэхдээ Төсвийн байнгын хороо зүгээр л нэг хавсарга маягаар явчихсан л даа.

Хоёрт, гишүүдийн өргөн барьсан хууль Байнгын хорооны хурал дээр ярилгүй, дараа орж ирээгүй гэж байж байгаад яг санал хураах болохоор зэрэг хамтад нь хэлэлцэх нь зүйтэй гээд хураачихсан учраас тэр хуультай холбоотой асуудлыг байнгын хороон дээр бас асууж хэлэлцэж хараахан чадаагүй. Энэ мэтийг бодоод хэлэлцэх асуудлын төлөвлөгөөнөөс өнөөдөртөө хасч байгаад ярьж байгаад маргааш ороод ирвэл арай илүү нухацтай ярьж болох юм болов уу гэсэн ийм байр суурьтай байгаа.

Хэлэлцэхийн хувьд авч хэлэлцээд явъя гэсэн байр суурь барьж байгаа. Тэгэхдээ журмаа тиймэрхүү маягаар явж байна гэдгийг асуух гэсэн юм. Энийг яаж зохицуулах вэ гэж.

Ц.Нямдорж:
-Наадахыг чинь нэгдүгээр хэлэлцүүлэг хийх үед нь Төрийн байгуулалтын байнгын хороо тусад нь төслийг нь хэлэлцээд, саналаа гаргаад Эдийн засгийн, Төсвийн байнгын хороодод өгөөд хамтын хэлэлцүүлэг хийгээд нэгдсэн чуулганд асуудлаа оруулаад ирж болно, ийм байдлаар юмаа зохион байгуулаарай.

З.Энхболд:
-Гадаадын жишгийг хараад байхад ямар компаниуд илүү аудит хийлгээд байна гэхээр олон түмэнд үйл ажиллагаа нь нээлттэй байх, хувьцаат компаниуд, сан, олон хүний мөнгийг хурааж авдаг хадгаламж зээлийн хоршоо байх шиг байгаа юм. Та нар тэр характерийг нь харгалзалгүйгээр дүрмийн сангийнх нь мөнгөөр оруулаад ирсэн байна л даа. Энэ дүрмийн сангийн мөнгөөр бүх компани аудитад албан хүчээр хамрагдах нь. Тамга дарж өгснийхөө төлөө мөнгө авдаг аудитын олон жижиг компанийг гаргахыг өөгшүүлсэн хууль болохгүй юу. 50 саяын заалт чинь. Уг нь компанийхаа нээлттэй байх гэдэг характераараа илүү хамрагдвал зүгээр юм шиг байгаа юм. Төрийн өмчийн компаниуд нийлүүлж хэлэлцэх гэж байгаа хуультай хамрагдаад явчих байх л даа. Төрийн өмчийн компаниуд мөн адилхан нээлттэй байх ёстой шүү дээ.

Ж.Yхэртар:
-Гадаадын компаниуд, гадаадын аудитын байгууллагуудыг ерөнхийдөө ажиглаад байхад судалгаа хийж үзэхэд хувьцаат компани, аж ахуйн нэгж байгууллага бэхжсэн тохиолдолд аудит хүчээ олж авдаг нь ойлгомжтой байгаа. Ерөөсөө л эрэлт хэрэгцээ болчихсон үедээ л маш их хүчтэй явдаг юм билээ. Тэрнийг бид нар судалсан, өмнө нь 7,8 жилийн хугацаанд аудитын хууль маань яваад ирсэн. 

Хоёрдугаарт, бид энийг дүрмийн сангийнхаа хэмжээг 30 сая гэж хуучин байсан, одоо энэ хуулиндаа 50 сая гээд оруулчихаад байж байгаа. 

З.Энхболд:
-30 орчим аж ахуйн нэгж байх шиг байгаа юм. Бүртгэлд. Тэрнийг 50 саяар нь хязгаарлачихаар дийлэнх нь үлдэнэ л дээ. Тэр хэмжээний аудит хийх хүчин чадал манай хувийн аудитын байгууллагуудын тоо нь хүрэлцэхгүй, мэргэшсэн аудитор. Ялангуяа одооны өөрчлөлтөөр өндөр шалгуурууд тавьчихаж байна шүү дээ. Туслах аудитороор 3 жил ажиллана гэх мэтийн. Тэгэхээр олон компани байдаг, шалгадаг цөөхөн компани байдаг, буцаагаад формальдах тал чинь ихсэхгүй юу гэж хэлээд байна л даа, наад 50 саяын босго чинь хэр зөв болсон юм бэ? босго тавихын оронд характераар нь зааглаж болохгүй юмуу? өөрөө 50 сая болгочихоор болно гэж тайлбарлаад байна л даа, би хэлэлцүүлгийн явцад тодорхой санал гаргана. Та нар одоо хариултгүй л байх шиг байна.

Ц.Нямдорж:
-Хэлэлцүүлгээ маш сайн хийгээрэй. Жишээ нь, хадгаламж зээлийн хоршооны үйл ажиллагаанд аудит хийнэ гэж орж ирсэн байна. Саяны санхүүгийн хяналтын хуулиар тусгай зөвшөөрөл эзэмшигчийн үйл ажиллагаанд тавих хяналтыг санхүүгийн зохицуулах хороо хэрэгжүүлэхээр хийчихсэн шүү дээ, ийм хоёр давхар хяналт лав байж болохгүй байх, ийм нарийн юмаа яриад сая батлагддаг хуультайгаа нэлээн авцалдуулж яриарай гэдгийг хэлье. Ингээд байнгын хорооны дүгнэлттэй холбогдуулж гишүүд асуулт асууж дууслаа. Одоо санал хураана. Төсвийн болон Эдийн засгийн байнгын хороо дүгнэлт гаргасан. Сүхбаатар гишүүн танилцуулна.

Ц.Сүхбаатар:
-УИХ-ын дарга, эрхэм гишүүд ээ,

Монгол Улсын Засгийн газраас 2005 оны 11-р сарын 1-ний өдөр УИХ-д өргөн мэдүүлсэн Аудитын тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх асуудлыг Төсвийн болон Эдийн засгийн байнгын хорооны хамтарсан хуралдаанаар 2005 оны 12-р сарын 14-ний өдөр хэлэлцлээ.

Аудитын тухай хуулийг шинээр батлагдсан зарим хуулиудад нийцүүлэх, аудитын тогтолцоог боловсронгуй болгох, нягтлан бодох бүртгэлийн мэргэжлийн зөвлөлийн эрх үүргийг шилжүүлэх, заавал аудит хийлгэх байгууллагын жагсаалтыг өөрчлөх, аудитын дүгнэлт гаргах хугацааг зааж өгөх, захиалга өгөх эрхийг хувьцаат компанийн хувьцаа эзэмшигчдэд олгох, аудитын байгууллагын эрхийг тодорхой хугацаагаар түдгэлзүүлэх зэрэг олон асуудлыг шийдвэрлэхээр хуулийн төслийг боловсруулсан байна.

Байнгын хорооны хамтарсан хуралдаанд оролцсон УИХ-ын гишүүд төслийг хэлэлцэх нь зүйтэй гэж үзсэний дээр УИХ-ын гишүүн Раш аудитын үйл ажиллагаанд гарч байгаа буруу үйл ажиллагааг хуулиар таслан зогсоох, УИХ-ын гишүүн Сүхбаатар УИХ-ын гишүүн Баяртсайхан, Дэмбэрэл, Ламбаа нараас өргөн мэдүүлсэн төрийн аудитын тухай, Төсвийн байгууллагын удирдлага, санхүүжилтийн тухай хуульд нэмэлт, өөрчлөлт оруулах тухай, Компанийн тухай, Аудитын тухай, Нягтлан бодох бүртгэлийн тухай хуульд нэмэлт оруулах тухай хуулийн төслүүдтэй хамтруулан хэлэлцэх, түүнчлэн аудитын ерөнхий тогтолцооны тухай хуулийн төслийн хэлэлцүүлгийг хамт явуулах нь зүйтэй гэсэн саналыг гаргасныг гишүүд дэмжсэн болно.

УИХ-ын эрхэм гишүүд ээ,

Аудитын тухай хуулиудад нэмэлт, өөрчлөлт оруулах тухай болон түүнтэй холбогдох хуулийн төслүүдийг хэлэлцэх эсэх талаар гаргасан Төсвийн болон Эдийн засгийн байнгын хорооны санал дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Ц.Нямдорж:
-Байнгын хорооны дүгнэлттэй холбогдуулаад асуулт асуух гишүүн байна уу? алга байна. Байнгын хорооноос энэ хуулийн төслийг хэлэлцэх нь зүйтэй гэсэн санал оруулсан учраас энэ саналыг дэмжье гэсэн санал хураалт явуулъя.

78.0 хувийн саналаар хэлэлцэхээр болж байна. Төсвийн болон Эдийн засгийн байнгын хороонд шилжүүлж байна. Төрийн байгуулалтын байнгын хороо Дондог дарга шаардлагатай гэж хэлбэл хэлэлцээд санал, дүгнэлтээ Төсөв, Эдийн засгийн байнгын хороонд өгөөрэй. Дараачийн долоо хоногт Баяртсайхан гишүүн нарын санаачилсан төслийг хэлэлцэх, эсэх асуудлаар саналаа оруулж ирээрэй. Тэгээд сүүлд нь хамтруулаад хэлэлцье. Ийм ойлголттойгоор байнгын хороонд шилжүүллээ. Ажлын хэсэгт баярлалаа.

Дараагийн асуудалдаа оръё. Мөнгөн тэмдэгтийн заавар батлах тухай УИХ-ын тогтоолын төслийг хэлэлцье. Төслийн талаар Монголбанкны ерөнхийлөгч Чулуунбат мэдээлэл хийнэ. 

Энэ чинь заавал хаалттай хэлэлцэх асуудал биш биз. Тамгын газар? Материал нь маш нууц гэсэн зэрэглэлтэй байсан учраас би Тамгын газраас энийг асуусан юм. Лувсанжавыг дуудъя. Сэтгүүлчид биднийг уучлана биз, хэлэлцэх эсэх асуудал нь яригдах гэж байгаа, материал нь маш нууцын зэрэглэлтэй орж ирсэн учраас чуулганаа хаалттай хуралдааны горимоор явуулчихъя. Нэгдүгээр хэлэлцүүлгээ ч юмуу, хэлэлцэх эсэхээ хаалттай горимоор явуулчихаад, хоёрдугаар хэлэлцүүлэг хийхээр... за за хэлэлцээд явъя.

О.Чулуунбат:
-УИХ-ын дарга, эрхэм гишүүд ээ,

Р.Гончигдорж:
-Монголбанкнаас 20.000-тын дэвсгэртийн гүйлгээнд оруулах талаар судалгаа шинжилгээ хийгээд өнгөрсөн онд УИХ-ын даргад өргөн барьсан байгаа. Хуулиар бол шинээр гаргах мөнгөн дэвсгэртийг заавал Их Хурлаар хэлэлцүүлж, тогтоол гарсан байх журамтай юм билээ, энэ дагуу бид нар УИХ-д оруулсан. Өчигдөр Байнгын хороон дээр энэ талаар нэлээн дэлгэрэнгүй тодорхой ярьсан болохоор нэмж тодорхой яриад байх шаардлагагүй байх гэж бодож байна. Гол нь яагаад өнөөдөр 20 мянгат гаргах хэрэгтэй болсон юм бэ гэдэг талаар хэлье.

Нэгдүгээрт, өнөөдрийн гүйлгээнд байгаа хэдэн мөнгөнүүд маань 10 гаруй жилийн өмнө УИХ-аар баталж гаргасан байгаа. Тэр үеийн зах зээл өнөөдрийн зах зээлтэй харьцуулахад бараг 10 дахин бага ийм зах зээл байсан. Иргэдийн төлбөрийн чадвар өнөөдрийнхөөс бараг 10 дахин бага байсан гэж хэлж болно. Өнөөдөр иргэдийн төлбөрөөс гадна манай санхүүгийн зах зээлд бизнесийн хүрээ маш их тэлж байна, энэнтэй холбогдуулаад шинэ мөнгөн тэмдэгт жаахан томруулж гаргах энэ шаардлага зайлшгүй гарч ирсэн. Энэнтэй холбогдуулаад нэлээн тодорхой судалгаа, бусад орнуудад том дэвсгэртүүдийг гаргахад юу юунд голлож анхаардаг юм, энэ инфляцид нөлөөлдөг юмуу, үгүй юмуу, төлбөрийг түргэн гүйцэтгэхэд хэр сайн байдаг юм энэ талаар нэлээн судалгаа хийсэн, энэ талаар нэлээн судалгаа хийсэн, энийг Их Хуралд өргөн барьсан болохоор би энд давтаад хэрэггүй байх гэж бодож байна. 

Их Хурлын гишүүд та бүхэн энэ асуудлыг хэлэлцээд дэмжиж тогтоол гаргаж өгнө үү гэж хүсэлт тавьж байна.

Ц.Нямдорж:
-Төсөлтэй холбогдуулж асуулт асуух гишүүд байвал нэрээ өгье. 

Р.Гончигдорж:
-Энд тараасан материал, тухайн орны хамгийн өндөр хэмжээтэй мөнгөн дэвсгэртийн хэмжээ нь ямар байх ёстой юм бэ гэдэг талаар мэдээлэл сайтай судалгаанууд өгчээ. Энд хоёр судалгааны дүнг аваад үзвэл шилжилтийн болон хөгжиж байгаа эдийн засагтай орнуудын гүйлгээнд хамгийн том мөнгөн дэвсгэртийн дундаж гэхээр зэрэг манайхаар 33 мянга гаруй төгрөгийн дундажтай байна. Томоохон үнэт цаас хэвлэдэг газрын гаргасан томъёоллоор бодоод үзэх юм бол 44.000-ын хавьцаанд хамгийн том дэвсгэрт байх нь зохистой гэсэн ийм байгаа.Одоогоор бид нар дэвсгэртүүдийн үнэгүйдлийн байдлыг хараад үзэх юм бол үнэн хэрэг дээрээ өнөөдөр хамгийн үнэтэй, 10.000 төгрөг маань гарснаасаа хойш үнэгүйдлийн процесс явагдчихаад 3472 төгрөгийн хэмжээнд хүрсэн байна. Энэ болгоныг харгалзахад 20 мянгатын биш 50 мянгатын дэвсгэртийг хэвлэх тухай асуудлын талаар судалсан уу? 

О.Чулуунбат:
-Монголбанк 20 мянгатын дэвсгэртийг зах руу гаргая гэдэг энэ судалгааг 2000, 2001 онуудад нэлээн идэвхтэй хийсэн. Тэр үеэс эхэлж хийсэн байгаа. Энэ судалгаа гол тоо баримтууд статистик үзүүлэлтүүд нь бусад орнуудынх нь 2000, 2001 оны баримтууд байгаа. Тэр үед л монголд 20-тоос дээш дэвсгэртийг зах руу оруулах хэрэгтэй байна. Зайлшгүй шаардлагатай болсон юм байна гэдэг нь мэдэгдэж байсан. Тэр үетэй харьцуулахад өнөөдөр мөнгөний нийт хэмжээ 6 дахин өсчихөөд байна. 2000 онд монголын арилжааны банкуудын манай зах зээл дээр 250 сая доллартай тэнцэх төгрөг байсан шүү дээ, өнөөдөр 12 сарын 1-ний байдлаар 1 триллион 500 млрд төгрөг болчихоод байна. 

Тэгэхээр зах зээл маань өөрөө энийг шаардаад байгаа юм. Та сая хэлж байна. Зарим шилжилтийн орнуудад 33 байна гэж. Америк бол жишээ нь 100-гаас дээш гаргадаггүй шүү дээ. Гэхдээ Америкт төлбөрийн картын систем маш сайн хөгжсөн байгаа. Манайх ч гэсэн энэ системээ хийхээс өөр арга байхгүй. Сая өнгөрсөн зун бүх төлбөрүүдийг зохицуулдаг, холбодог дэлхийн бүх банкны салбаруудад хэрэглэгддэг энийг Монголбанк оруулсан байгаа. Энүүгээр бэлэн төлбөрийн хэмжээ ирээдүйдээ манайд багасах байх, энэ нь манай бизнесийн соёлд ч хэрэгтэй, ялангуяа татварт төрөөс хянаж байхад бүр их чухал ийм төлбөрийн хэрэгсэл л дээ. Энэнтэй холбогдуулаад манайх мөнгөө хурдан томсгоод хэрэггүй байх гэж бодож байна. Бизнесүүдээ, иргэдээ пластик карт руу аажуугаар амьдралаар нь шахаад оруулж л байя. 

Гэхдээ хажуугаар нь жаахан нэмэгдүүлж байхгүй бол өнөөдөр зарим төлбөр тооцоог хүмүүс хийхийн тулд 5-10 минут кассын дэргэд зогсдог болоод байна. Энэ маань хичнээн олон нийгмийн цаг бид алдаж байгаа л даа. Нэг хүн кассан дээр 5 минут зогсоод байвал. Энэ утгаараа 20 мянгат бол өнөөдрийн энэ нөхцөлд таарсан тэмдэгтийн хэмжээ юмуу гэж бодсон юм.

С.Отгонбаяр:
-20 мянгатын дэвсгэрт гаргах гэж байгаатай холбогдуулаад асуулт байна. Нэгдүгээрт, эдийн засгийн өсөлт харьцангуй өндөр хувьтай болсон байгаа. Макро эдийн засгийн түвшингийн тогтворжилт үндсэндээ хэвийн гэж хэлж болохоор байгаа юм. Бэлэн мөнгөний нийлүүлэлт, инфляцийн түвшин харьцангуй тогтвортой өнгөрсөн 4 жилд явж ирсэн. Энэнтэй холбогдуулаад шинэ дэвсгэрт гаргах гэж байгаа асуудал эдийн засгийн нааштай үзүүлэлтүүд гарч байгаа тохиолдолд заавал энийг 20 мянгатын дэвсгэрт болгож төгрөгийг үнэгүйдүүлэх шалтгаан юутай холбогдож гарч ирсэн юм бэ? Тухайлбал, эдийн засгийн үзүүлэлт нь тогтворжчихсон, макро эдийн засаг нь тогтворжчихсон ийм улс орнуудад энэ дэвсгэртийг чинь оронгий нь хасч явдаг. Өөрөөр хэлбэл, динаминаци хийгээд оронгоо хасаад даже бүр 20 биш, 5000 дээр нь аваачиж тогтоох ийм хэлбэр лүү, төгрөг валютын ханшны зөрүү, тогтворжилттой холбогдуулаад, инфляцтай холбогдуулаад хийж явдаг байтал танайхан энийг ямар учир шалтгаанаар төгрөгийг үнэгүйдүүлэх хэлбэрээр 20 мянгатын дэвсгэртийг төлөвлөж оруулж ирж байгаа юм бэ?

Тухайлбал, ОХУ 100 мянгатын дэвсгэртийг гаргаад 2 жилийн дотор 1993, 1994 онд 100 мянгын дэвсгэрттэй байсан, 2 жилийн дотор эдийн засгийн нааштай үзүүлэлтээсээ хамаараад мөнгөн дэвсгэртийнхээ тоо, оронгуудыг хасч эхэлсэн шүү дээ. Хасаад өнөөдөр доллар, рублийн ханш 2.30-тай байх жишээтэй. 1 рубль. Гэтэл өнөөдөр манайх чинь зах дээр 1138, 1140-тэй болчихсон байгаа. Ер нь тогтворжилттой яваад байгаа шүү дээ. Энэ тохиолдолд бид нар төгрөгийг инфляцийг жолоогүй алдах ийм хэлбэр лүү орох гэж байна. Дэвсгэрт үнэгүйдэх асуудал өндөр тоотой гарч ирэхэд тийм байдал үүсэх нь гэж нэгдүгээрт та энэ дээр нэг тодруулж өгөөч.

Хоёрдугаарт, банкнаас гадуурх бэлэн мөнгө, он жилүүдээр харьцуулсан дүгнэлтүүд гаргасан байна л даа. Тухайлбал, банкны гадуур бэлэн мөнгөний нийт мөнгөнд эзлэх хувь нь өнөөдрийн байдлаар 2005 оны 11-р сарын байдлаар 14 хувь хүртэл буурсан хандлагатай байж байгаа юм. Яг энийгээ дагаад эргээд энэ чинь өндөр дахин орон өсгөж мөнгөн дэвсгэрт гаргах биш, яг энэ хувьтайгаа харьцуулах юм бол буух ёстой, дэвсгэрт еще бууж байх ёстой, 1000 төгрөг лүү оруулж байх ёстой. Тэгж байж сая эдийн засаг чинь өөрөө мөнгөний нийлүүлэлт, зах зээлийн эрэлт хэрэгцээ, бэлэн мөнгөний хэрэглээ, картын үйлчилгээ гэдэг чинь шууд тэрэнтэйгээ холбогдож мөнгөнийхээ эзэлж байгаа эзлэхүүнээрээ хуваагдаж явах ёстой. Гэтэл энийг та нар тооцсон юм байна уу? энэ дээр хариулт өгнө үү.

Дараагийн нэг асуудал бол улс орны өнөөдрийн гүйлгээний хэрэглэгдэж байгаа мөнгөн дэвсгэртийн тоонуудыг бас харьцуулж тавьсан байна л даа. Тухайлбал, рупи гэж байхад нэг рупи гэхэд хэдтэй тэнцэж байна гэхэд танайхны гаргасан судалгаануудыг харж байна. Энэ дээр нийтлэг шинж чанараараа тодорхой хэдэн улсуудад өндөр тоотой, өндөр оронтой мөнгөн дэвсгэртүүд хэрэглэгдэж байна. Яг энэ дотор жагсаалтаас харахад 3, 4 улс лав байж байна, аль болох мөнгөн дэвсгэртийн тоог, оронг багасгаж, эдийн засгийн өсөлт, макро эдийн засгийн түвшинтэйгээ зах зээлийн мөнгөний нийлүүлэлттэйгээ, гүйлгээтэйгээ харьцуулж, ялангуяа картын системээр түлхүү орох болсон шалтгааныг дурьдаж байгаа тохиолдолд энэ мөнгөний оронг нэмэх биш, еще багасгах ийм шаардлага байдаг. Энийгээ тооцсон юмуу?

Зах зээл дээр 1.5 млрд-ын мөнгөний нийлүүлэлт эргэлдэж байна гэж байна, доллар. Тэгэхэд энэ чинь харьцангуй манай зах зээл дээр үнэхээр том тоо, энэнтэй уялдуулж харьцуулах ёстой гэж би ойлгож байна, энэ дээр бас тайлбар хэрэгтэй байна. 

О.Чулуунбат:
-Мөнгөний тэмдэгт сольсноор илүүдэл мөнгө зах руу гарахгүй гэдгийг би баттайгаар хэлж болж байна. Өнөөдөр манай 1 триллион 500 ойролцоогоор доллараар яривал 1 млрд 400 орчим ч юмуу, ийм млрд доллартай тэнцэх төгрөг зах дээр байгаа шүү дээ. Энэний жишээ нь өнөөдөр 900 нь доллараар баталгаажиж байгаа, Монголбанкин дээр байгаа долларын нөөц, арилжааны банкууд дээр байгаа бүх хадгаламж, манай арилжааны банкууд дээр хадгалагдаж байгаа мөнгөний талаас илүү нь бараг доллар байгаа шүү дээ, тал орчим нь ч юмуу. Тэгэхээр энэ нөхцөлд ханш нэг их унаад байхгүй. Бид нар зах дээр судалгаа хийсэн, та бүхэн энэ судалгаа нь байгаа. Гүйлгээнд манай дэвсгэртүүдээс хамгийн их нь ямар дэвсгэрт байна вэ гэсэн хамгийн том нь л байгаа юм. 10.000-т. 

Амьдралын шаардлагаар энэ зах маань том дэвсгэрт шаардаад байгаа юм байна гэдгийг л бид нар судалгаанаас мэдэж байна. Судалгаа бидэнд тийм юм хэлээд байна. Амьдрал биднээс шаардаад байна. Гэхдээ дэлхий дахин пластик мөнгө рүү явж байгаа. Гэхдээ өнөөдрийн манай амьдралын байдал маань пластикт оруулаад мөнгөө багасгачихаар зэрэг хөдөө орон нутгаа ярихаа байя, Улаанбаатарын 100 дэлгүүр, 100 ресторанаар ороод үзэхэд хэдэд нь картаар үйлчилж чадах вэ, сайн л бол 10, 15 нь л үйлчлэхээр байгаа юм. Тэгэхээр нөгөө иргэдүүд маань гацчихна. Yйлчилгээ байхгүй болчихно. 

Өнөөдрийнхөө бодит байдал дээр түшиглэж мөнгөний бодлого гэх юмуу, мөнгөн дэвсгэртийн масштабаа тооцоолж явахгүй бол Америкийн өнөөдөр дагачих юм бол бүгдээрээ гацчихна. Эсвэл бүр хамаагүй хэвлээд байдаг орныг дагачих юм бол бас инфляцид орчихно гэсэн ийм аюул байна. Энэ бол аль алиныг нь тооцоолоод оруулсан ийм л санал. 20.000-тыг гаргаснаар илүү төгрөг гарна гэж ерөөсөө бодож болохгүй шүү. 10 мянгатууд, 5 мянгатууд зах дээр цөөрөөд 20 мянгат нь ихсэж болох юм. 

Ц.Нямдорж:
-Чулуунбат ерөнхийлөгч өө, нэг зүйлийг маш тодорхой ойлголт өгөхгүй бол их эвгүй асуулт тавигдлаа шүү дээ. 20 мянгыг гаргах юм бол төгрөг үнэгүйднэ гэж Отгонбаяр гишүүн хэлсэн, энэ процесс явах уу, үгүй юу, явахгүй гэвэл тэрнийг нь яг тэр Отгонбаяр гишүүний хэлсэн асуултанд нь хэлсэн үгээр нь хариу өг.

О.Чулуунбат:
-Тэрнийг хамгийн түрүүнд хэлсэн. Баттайгаар хэлсэн. Нэг илүү сул төгрөг зах руу гарахгүй, дандаа баталгаажсан төгрөг байгаа, Монголбанкнаас гаргаж байгаа төгрөг бол баталгаажсан байгаа шүү дээ. Доллараар, улсын нөөцөөс ч гэдэг юмуу. Энэ утгаараа бид нар зах дээр зөвхөн дэвсгэртийг сольж байгаа болохоос биш илүү төгрөг гаргаж байгаа юм биш. Инфляц хэзээ ч болохгүй.

С.Отгонбаяр:
-Дутагдалтай байгаа мөнгийг заавал дэвсгэрт орон нэмж гаргаж байх шаардлагагүй шүү дээ. Нөөцөө зузаатгалаа өөрсдөө та нар 10.000-аараа юмуу хийгээд явах ёстой. Миний асуугаад байгаа зүйл бол эдийн засгийн өсөлт, макро эдийн засгийн түвшингийн тогтворжилттой холбогдуулж мөнгөний нийлүүлэлт зах зээл дээр ямархуу байна гэдгийг чинь объемоо та өөрөө хэлчихлээ. Энэ нааштай цугларалт бий болчихсон байгаа нөхцөл байдалд танайх заавал орон нэмж мөнгөн дэвсгэрт гаргах шаардлага байхгүй байсан гэж үзэх гээд байгаа юм. Энэ дээр тодорхой хариулт хэрэгтэй байна. Наад мөнгөний оронгий чинь буулгана уу гэхээс биш илүү нэмж гаргадаг асуудал одоо байхгүй. Аль ч улс оронд энийг доош нь хумиж багасгаж оруулах тийм тал руугаа орж байгаа.

Тухайлбал, 20.000-т гарах юм бол мөнгөний үнэгүйдэлт шууд явна гэж байгаа. Инфляц шууд өснө. Тухайлбал, 10.000 төгрөг өнөөдөр 1000 төгрөгийн хэмжээнд очих тийм асуудал байхыг үгүйсгэхгүй гэж байгаа. Энийг урьдчилан тааварлаж, баталгаажуулсан ямар ч тийм асуудал байхгүй байгаа гэж ойлгоод байна л даа. Энэ дээр тодруулах.

О.Чулуунбат:
-Би дахин хэлье. Энэ 20.000-т гарснаар төгрөгийн ханш унахгүй. Манай зах дээр байгаа бүх төгрөгүүд баталгаатай. Доллараар баталгаажсан, валютын нөөцөөр баталгаажсан, арилжааны банкууд дээр байгаа валютын хадгаламжаар баталгаажсан ийм төгрөг байгаа учраас төгрөгийн ханш ерөөсөө унахгүй, инфляцид нэг их нөлөөлөөд байхгүй. Сая сүүлийн сарын инфляцийн мэдээг та бүхэн зарим нь аваагүй байж магадгүй. Сүүлийнх бараг 0 гарлаа шүү дээ. Оны эхнээс Монгол улс өнөөдөр 8 хувийн инфляцтай явж байна. Энэ бол инфляцид нөлөөлөхгүй.

Би түрүүнд хэлсэн. Манай нийгмийн цаг хэмнэхэд нөлөөлнө. Хүн болгон кассан дээр 2, 3 минут мөнгө тоолоод байх юм бол хичнээн нийгмийн цаг, сая хүн хичнээн нийгмийн цаг алдах билээ. Тэрнийг хэмнэх юм шиг байгаа юм.

Ц.Нямдорж:
-Орон хасах чинь буруу гэдгийг Отгонбаяр гишүүнд нэг ойлгуулаадахаач. 

О.Чулуунбат:
-Орон  хасах бол мөнгөн дэвсгэрт гаргахтай холбоогүй асуудал шүү дээ. Энэ бол мөнгөний масштаб өөрчлөх, реформ хийх асуудал яриагүй байгаа. Оросууд тэрнийгээ хийчихсэн байхгүй юу. Шилжилтийн анхны жилүүдэд хэт том инфляцтай явж байгаад сүүлийн оронгуудыг нь хасчихсан, Польш ч гэсэн тийм арга хэмжээ авсан. Манайх бас ийм арга хэмжээ авбал болно л доо, гэхдээ өнөөдөр ...

С.Отгонбаяр:
-Амьдралд ямар байхыг харуулна биз дээ.  

З.Энхболд:
-Гүйлгээнд байгаа бэлэн мөнгөний нийт мөнгөнд эзлэх хувь жил дараалан буурсан байна. Энэ бол их сайн үзүүлэлт юм. Тэр хэмжээгээр цаасан мөнгөний хэмжээ багасах ёстой шүү дээ. Дээр нь 20.000-г гаргачихаар дахиад 10.000-аасаа түлхүү актлах байх даа. Тэгж байж 20.000-ын зай гаргаж ирэх байлгүй. Нийт байгаа мөнгөний 77 хувь чинь 10.000-тын дэвсгэртээр яваад байна л даа.Би бас Отгонбаяр гишүүнтэй адилхан саналтай явдаг юм. Бид нар мөнгөний масштабаа өөрчлөх ёстой. Яагаад гэхээр урд хөршийн 8 юань 1 доллартай тэнцэж байдаг, хойш хөршийн 28 рубль 1 доллартай тэнцэж байдаг. Манайд ирэхээр 1200 болчихоод байгаа шүү дээ. Тэгэхээр манайх 100-д хуваачих юм бол 12 болоод ойролцоо явна. Энэ бол илүү инфляц, эдийн засаг гэхээсээ илүү сэтгэл санааны л юм байгаа шүү дээ. Тэгэхээр энэ 3 улсын доллартай харьцах ханш ерөнхийдөө ойрхон байх юм бол бизнес хийхэд бас дөхөмтэй юм болов уу гэж бодож байна.

Монголбанк энэ тал дээр судалгаа явуулдаг уу? деноминац хийдэг талаар. Явуулах бол ямар зардал гарах вэ?

Хоёрдугаарт, загвар дээр саналтай байна. Бид тухайлбал, Чингис хааны зураг доор Чингис хаан гэж бичих. Бид л таньдаг болохоос өөр улсад очихоор танихгүй болчихоод байгаа шүү дээ. Тэгэхээр  800 жил тохиож байна, гадаадын жуулчид ч их ирэх байх, Чингис хаан гэдэг бичгийг бичиж эхэлбэл яасан юм бэ? Нүүрэн дээр байгаа 9 хөлт цагаан тугны зургийг одоо 10.000-тын дэвсгэрт дээр байгаа Хархорины Эрдэнэзуугаар ч юмуу солих боломж нь хэр байдаг юм, бид нар янз бүрийн санал гаргаад байж болно, тэрнийг цааш нь өөрчлөөд явахад ямар боломж байдаг юм гэдэг ийм хоёр асуулт байна.

О.Чулуунбат:
-Энхболд гишүүний анхных асуулт биш, санаа юмуу өөрийн бодлоо хэллээ. Масштабыг Монгол улс өөрчлөх болсон юмуу, үгүй юмуу, Монголбанк энэ талаар нэлээн судалгаа хийсэн л дээ. Зарим орнууд масштабаа өөрчлөхгүй явсаар байгаад евро-д орчихсон. Итали улс нэлээн хөгжилтэй орон шүү дээ. 50, 60 оны үед нэлээн инфляцаа алдаад 1 доллартай бараг 1500 лир тэнцэхээр ийм ханштай болчихсон. Тэрнээс хойш масштабаа ч өөрчлөөгүй, ханш нь тогтвортой байсаар байгаад сая евро руу орлоо. Тэрнийгээ Италичууд юу гэж үздэг вэ гэхээр ер нь Италичуудын сэтгэл санааны бэлэн байдалд орж чадсан уу, үгүй юу, мөнгөө солихын тулд. Орох гэхээр бас нийгмийн бухимдал юмуу, янз бүрийн зах зээлийг хөдөлгөсөн ийм процесс болчихож магадгүй гэсэн үүднээс болгоомжилсоор байгаад эднийх хөдөлгөөгүй.

Өнөөдөр Солонгос улс маань бас яг бараг манайхтай адилхан байгаа. 1100 вонг нь 1 доллартай тэнцэхээр. Солонгосууд хүртэл нэг их яарахгүй байна, зах зээлээ нэлээн сайн батжуулъя, тогтворжуулъя, хамгийн гол нь хүмүүсээ мөнгөний масштаб өөрчилснөөр та бүхний цалингийн чинь худалдан авах чадвар буурахгүй шүү гэдгийг сайн ойлгуулж, иргэдээ сайн бэлдэх ёстой юм шиг байгаа юм. Тэгэхгүйгээр нэг өдөр хамаагүй реформ хийчихээр зэрэг хүмүүс бүх хадгаламж зугатаах ч юмуу, эсвэл бүх төлбөр тооцоо нь маргааш өдөр нь доллар болчих ч юм уу, иймэрхүү эдийн засагт хортой үр дагавар гарч магадгүй гэж болгоомжилж байгаа юм.

Гэхдээ ер нь масштабыг өөрчилж болно. 1200 гэдгийг 1 доллар 1.2 төгрөгтэй тэнцэнэ гээд зарлаад 3 тэгээ хасаад тооцоод явчихаж болно. Балансын хувьд ч их амарсан, банкин дээр ч гэсэн бодож байхад амар.

Өөрчлөлт хийж болох уу? болно. Чингис хаан гэж доор нь бичиж болно, тугийг бас өөрчилж болно. 

Л.Гүндалай:
-Нэгдүгээрт, Их Хурлаас асуух юмуу, маш нууц гэж заавал байх ёстой байсан уу? 20.000-тын дэвсгэрт хийх асуудлыг заавал нууц ярьдаг нь ямар учиртай юм бэ? урд нь 20-р тогтоол билүү гараад мөнгөний ханш уналаа гээд янз бүрийн зүйл болж байсан. 20.000-тын дэвсгэрт гаргахын тулд нууц хуралдаан ч юмуу, нууц зүйл хийгээд байгаа юм шиг ийм сэтгэгдэл төрөөд байгаа юм. Энэ хэр зүйтэй юм бэ?

Хоёрдугаарт, цаасан мөнгө хэвлэж гаргаснаараа инфляцид тодорхой нөлөө үзүүлэх үү? Мөнгө их хэмжээгээр гарч байна гэж цаасан мөнгөнийх нь тоо ихсэж байна гэж үзэж болох уу? 

Гуравдугаарт, 20.000 биш, 30.000, 50.000 гэж арай илүү гаргаж болоогүй юмуу? Өчигдөр би цалингаа бэлнээр нь авлаа л даа. Бэлэн мөнгөний хэрэг гараад. 880 мянган төгрөг надад өгчихөв үү дээ, нэг л их том зузаан юм аваад хармайлаад явлаа. Хармай түнтийгээд, бараг нэг том гар буу хийчихсэн юм шиг. Одоо тэр чинь 20.000 гарахаар 2 дахин багасна гэсэн үг болж байна. Ядахдаа 40.000 байсан бол  еще нимгэн болмоор юм шиг. Нэгэнт л дэвсгэрт гаргаж байгаа юм бол 20.000 биш, 30.40 болгочихож болоогүй юмуу?

Энд Герман болон Британийн пүүсүүдтэй зөвлөлдсөн гэж байна, хаана хийх гээд байгаа юм бэ? хоёр газар хийх гээд байгаа юмуу? хэвлэх нь хаана хэвлэдэг юм бол?

Та сая ярихдаа баахан триллион гээд яриад байна, та триллион гэдэг чинь монгол  хэл дээр хэд гэсэн, ямар тоо байдаг юм бэ гэж хэлж өгөхгүй юмуу? гэж танаас бас шалгалт авмаар байна. Монголоор чинь 10.000 бол түм гэж байгаа. 100.000 бумт, тэгээд сая гээд явж байгаа шүү дээ. Сая, живаа гээд явж байгаа. Таныг триллион гэдгийгээ л монголоор, өөрөөр хэлбэл триллион чинь 10-ын 12 зэрэг үү. 10-ын 12 зэргийг монголоор юу гэж хэлдэг юм бэ?

О.Чулуунбат:
-Би түрүүнд урд гишүүдийн асуултанд хариулсан. Дахин давтаж хэлээд цаг уяад хэрэггүй байх. Инфляц ихсэхгүй. 20-тын дэвсгэрт, 10-т, 5-т, 1000, 55-т энэ бусад жижиг дэвсгэртүүдээр сольж байгаа болохоос биш нэмэгдэл мөнгө гарч байгаа биш ээ гэдгийг бүгдээрээ их сайн ойлговол зүйтэй байнаа. Ялангуяа та бид бүгд яаж ойлгож байгаагаар нийгэм маань бас тэгж хүлээж авна шүү дээ. Тэгэхээр бид нийгэмд бас тийм сигнал өгмөөр байна. Инфляц болохгүй, зөвхөн төгрөгийн дэвсгэртүүд л жаахан томорч байгаа.

Томын судалгаа бид хийсэн. Юу ч гэсэн 20-ио гаргаад манай зах зээл ямаршуу хүлээж авах нь уу, үзье. Өнөөдрийн манай зах зээл дээр байгаа нийт дэвсгэртийн 70 гаруй хувь нь 10.000-т байгаа учраас бид нар яахын аргагүй том дэвсгэрт хэрэгтэй байна. 20-тын дэвсгэрт гээд ингээд оруулж байна. Дараа нь 1 жилийн дараа дахин шаардлагатай бол 50 руу очно байх гэж бодож байна.

Гүндалай гишүүний шалгалтанд би бараг л уначихаар юмуу даа. Би монголын зах зээл хурдан ийм том өснө гэж бодоогүй л дээ. 1 триллион 500. Яг л сургуульд сурч байснаараа орос дээр л англи дээр яаж хэлдгийг мэдэх юм, монгол дээр 1500 сая гэж хэлж болохоор юм. 

Л.Гүндалай:
-Их хурлын дарга, миний маш нууц гэдэгт хариулах уу? Триллионыг их наяд гэдэг юм шүү, эрхэм банкны даргаа.

О.Чулуунбат:
-Хаана хийх вэ гэсэн асуулт гарч байна. Манайх Английн Делару, энэ нэлээн том их олон орны мөнгийг хийдэг, мөн Германы Гензак энэ хоёртой мөнгө захиалж хийлгүүлдэг юм, яагаад хоёулангий нь энд дурдсан юм бэ гэвэл хэлэлцээр хийж хоёулангаас нь өрсөлдүүлж хямдхан үнэ авахын тулд хоёулантай нь зэрэг ярьж байдаг, энэ утгаараа ингэж хэлсэн байгаа, энэ хоёрын аль нэгээр нь захиалж хийлгэнэ.

Ц.Нямдорж:
-Триллион төгрөгнийхөө асуудлаар Цагаан сайдын тэнд нэр томъёоны комисс гэж байгаа, эрдэмтэд орсон. Тэрэнтэй нэг яриарай. Гүндалай гишүүн их наяд гэж ярьж байна, байж болох хувилбар байх, өөр ч юм байж магадгүй. Тэрнийг сайн тэр комиссоор оруулаад орхиорой.

Их Хуралд орж ирсний тухайд энэ мөнгөн тэмдэгтийн асуудал Монголбанк дандаа оруулж ирсэн, ирүүлэхдээ дандаа нууц бичгээр оруулж ирдэг байсан юм байна лээ, энэ удаад ч гэсэн Чулуунбат ерөнхийлөгчөөс нууц маш нууцын гриптэй баримт бичгүүд орж ирсэн. Байнгын хороон дээр хэлэлцүүлэхдээ нээлттэй хуралдаанаар хэлэлцчихсэн. Тийм учраас би түрүүнд хаалттай хэлэлцэх үү яахав гэдэг асуудал ярьж байгаад, байнгын хороон дээр нэгэнт ийм процесс болчихсон учраас одоо нээлттэй хэлэлцэхээс өөр аргагүй байдалд орсон. Цаашдаа ийм асуудлыг яаж хэлэлцэх вэ гэдгээ бас эргэж харж үзье. Маш нууцын гриптэй орж ирсэн бол маш нууцынх нь журмаар хэлэлцээд шийдвэр гаргадаг, маш нууцын зэрэглэлээр асуудал оруулж ирэх шаардлагагүй гэх юм бол тэрнийг нь холбогдох хууль журамд нь тусгах байдлаар асуудлыг зохицуулах шаардлагатай. Энэ дотор жижигхэн ньюанстай асуудал байгаа юм байна.

Чулуунбат ерөнхийлөгч Их Хуралд асуудал тавихдаа ямар бичиг явуулахав, нууцын гриптэй юм явуулах уу, зүгээр задгай юм явуулах уу гэдэг талаар надтай санал солилцоогүй. Тийм ёс ч байхгүй гэдгийг би Их Хурлын гишүүдэд хэлье. Ингээд асуулт дууслаа.

Байнгын хорооны дүгнэлт энэ асуудлаар гарсан. Авдай гишүүн танилцуулна.

Ч.Авдай:
-УИХ-ын дарга, эрхэм гишүүд ээ,

Хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай хуулийн 22.2-т заасны дагуу мөнгөн тэмдэгтийн загварыг батлах тухай УИХ-ын тогтоолын төслийг тус байнгын хорооноос санаачлан 2005 оны 12-р сарын 14-ний өдрийн хуралдаанаар хэлэлцүүлээд дараахь санал дүгнэлтийг УИХ-ын чуулганы нэгдсэн хуралдаанд оруулж байна.

Байнгын хорооны хуралдаанд оролцсон гишүүдийн дийлэнх олонхи нь тогтоолын төслийг УИХ-ын чуулганы нэгдсэн хуралдаанаар хэлэлцүүлэхийг дэмжсэн бөгөөд УИХ-ын гишүүн Д.Ганхуяг, З.Энхболд, Т.Очирхүү, Б.Жаргалсайхан нар тогтоолын хавсралтанд буй мөнгөн тэмдэгтийн тодорхойлолтыг боловсронгуй болгох чиглэлээр зарим санал гаргасныг тогтоолын төслийн цаашдын хэлэлцүүлгийн явцад судалж үзэхээр тогтсон болно.

УИХ-ын эрхэм гишүүд ээ,

Мөнгөн тэмдэгтийн загварыг батлах тухай УИХ-ын тогтоолын төслийг хэлэлцэх эсэх асуудлаар Эдийн засгийн байнгын хорооноос гаргасан санал дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Ц.Нямдорж:
-Байнгын хорооны дүгнэлттэй холбогдуулаад асуулт асуух гишүүд байна уу? алга байна. Санал хураалт явуулъя. Байнгын хороо мөнгөн тэмдэгтийн асуудлыг хэлэлцье гэсэн дүгнэлт гаргасан байна. Энэ саналыг дэмжье гэсэн санал хураалт явуулъя.

81.0 хувиар энэ санал дэмжигдэж байна. Байнгын хороонд шилжүүлж байна. Чулуунбат ерөнхийлөгч Эдийн засгийн байнгын хорооны дарга гэх мэтийн хүмүүс ийм өөрчлөлт орсноор мөнгөний ханш унах ямар нэгэн үйлдэл болохгүй гэдгийг олон нийтэд их сайн ойлгуулсан ярилцлага өгөөрэй. Тэгэхгүй бол энэ чинь сонирхол татдаг, дээр нь янз бүрийн заль мэх хэрэглэж болзошгүй асуудал учраас энийгээ ойлгуулахыг хичээгээрэй.

Өнөөдрийн хуралдаан дуусч байна. Маргаашийн чуулганы талаар би ярьсан. Гишүүд болж өгвөл хагас, бүтэн сайнд гэртээ байгаад ханиадаа сайн эмчлүүлээрэй. 

